
	ГАЙХАМШГИЙН НЭВТЭРХИЙ ТОЛЬ - 4

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн “ГАЙХАМШГИЙН НЭВТЭРХИЙ ТОЛЬ – 1 (Тэргүүн дэвтэр)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Дөрөвдүгээр хэсэг : ПЛУТОНЫ ОРНООР

	Оюун ухааны хамгийн том дутагдал бол оюун ухааны хүч чадалд итгэхгүй байх явдалд оршино.

	 

	В. Г. Белинский

	 

	 

	Балар эрт цагаас хүмүүс «газар доорх ертөнц»-ийг яагаад ч юм машид үл ухаарагдах аймшигт юм, тэнгэрийн эсрэг орших хамаг бүхнийг багтаах сав мэтээр төсөөлж ирсэн. Тэнгэрт гэрэл гэгээ, нар, газар доор харанхуй оршино. Уг чанартаа гэрэл харанхуй, амьдрал үхэл гээд эсрэг орших эд бүхэн үлгэр домог, ялангуяа шашны номлолын гол сэдвийн нэг билээ. Жишээлбэл эртний грекчүүд үхээд очих тэндээс амьд буцаж ирэхгүй тийм ертөнц газар доор оршино гэлцдэг.

	Чухамдаа энэ нь Плутон бурхны орон болой.

	Хүмүүс ертөнц хөгжил хөдөлгөөнгүйгээр бурхны анхлан бүтээсэн яг хэвээрээ байдаг юм шиг санаж байсан. Бүхэл бүтэн хот сүйрсэн аюулд учирч амьд бүхний сэтгэлийг машид түгшээж аймшгийг төрүүлнэм. Гэлээ ч гэсэн байгалийн турхирах хөнөөлөөс айж бэмбэгэнэх нь хүний зүй ёсны ойлгомжтой хэрэг боловч чухамдаа гэвэл байгалийн хүчнээс нь бус харин ид шид гэгч үл үзэгдэх агуу хүчтэнээс сүнсээ алдах нь тэр.

	1755 оны арван нэгдүгээр сарын 1. «Бүх нийтийн хишиг» өдөр Лиссабоны хэмээн түүхэнд орсон аймшигт газар хөдлөл болсон юм. Олон жилийн дараа их Гёте тэр аймшигт өдрийн талаар хүүхэд ахуйнхаа сэтгэгдлийг ингэж бичжээ. 

	 

	«Тэр үед сүсэгтэн олон бодсон санаснаа ёсоор нь болгож, гүн ухаантан тайтгаруулах учир шалтгаан хайж, лам нар эзэн тэнгэрийн залхаал хэмээн номлож байлаа... Иймэрхүү яриаг нэг бус удаа сонсож байсан тул хүү айдаг болсон. Тэнгэр газрыг эзэгнэгч бурхан багш... шударга үнэнч, гэм буруутныг эс ялган хамаг олныг эцэг ёсноос бүр гадуур залхаан шийтгэх ажээ».

	 

	Лиссабоны газар хөдлөл ямар боловч Газар нь сансрын биетийн нэгэн адил өөрийн түүхтэй гэдэг байгалийн шинжлэх ухааны үзэл бодлыг бүрэлдэн тогтох явцыг хурдасгасан билээ. Лиссабоны газар хөдлөл шиг эрс өөрчлөлт нь ердөө л Дэлхийн хөгжлийн процессын тодорхой нэгэн үр дагавар мөн.

Автоматаар үүсгэсэн тайлбар]

	
ГАЛААР АМЬСГАЛАХ УУЛС

	Үнэмшиж мэдэхгүй эрин зуунаас айхыг үл мэдэх эрин зуун бий болох учиртай.

	 

	Мюссе

	 

	Түүх мартаагүй

	Байгалийн айлгах, ховор тохиох ер бусын олон үзэгдлийн дотор хамгаалах ямар ч арга үгүй хүч чадал хөнөөлийн аймшигт байдал, амь насыг олноор бүрэлгэх эмгэнэлт явдлаараа хүмүүсийг түгшээн шаналгасан галт уулын галаар тургих дэлбэрэлт шиг тийм үзэгдэл маш ховор биз ээ.

	Индонезийн хэдхэн галт уулын (тэнд хэдэн зуугаар байдаг шүү дээ) учруулсан эмгэнэлт сүйрлийг тоогоор илэрхийлбэл: Пагандаян - 2000, Галунг - Гунч - 4000, Келуд - 5000, Марай - 10 000, Кракатау 36 000, Тамбор 92 000 болно. Уг тоо нь сүүлийн хагас зуун жилд дэлбэрэх үеэр амь насаа алдсан хүмүүс юм.

	Галт уул ямаршуу хүч чадалтай болохыг төсөөлөхийн тулд ийм баримт сэлтийг тунгаан үзэх хэрэгтэй. 1815 онд Индонезийн Сумбав арал дахь Тамбор галт уулын «ярьж эхлэх»-ийг чухамдаа Явын бүх арал, Калимантан, Шинэ Гвиней, Австралид сонсжээ. Уг дэлбэрэлт галт уулнаас дөрвөн зуун жаран километр зайтай орших Суматрын эрэгт их бууны буудлага шиг цуурайтжээ.

	1883 онд болсон Индонезийн Кракатау галт уулын муу уршгаараа цуунд гарсан дэлбэрэлтийн үеэр газрын доорх тэсрэлтээс үүссэн агаарын цохилтын долгион дэлхийн бөмбөрцгийг гурвантаа тойрчээ.

	Кракатаугийн нүргэлэх чимээ мянгаад километр хол дуулджээ. Усны ойлд сорогдон буй тэнгис эргээс гэдрэг ухарч том усан уул мэт юм үүссэн. Газрын гүний дэлбэрэлтээр боссон их давлагаа Номхон далай дээгүүр давлагаалж Америк, Африкийн эрэгт очиж, Их найдвар хошууг тойрон, Англи, Францын эрэгт хүрчээ! Гуч дөчин метр өндөр (!) давлагаа хоолойн эрэгт дайран орохдоо замдаа таарсан тосгон, ой модыг хөрснөөс арчиж, элсэн толгодыг мөлийлгөжээ. Тэрээр гучин зургаан мянга гаруй хүний амь насыг хөнөөсөн ажээ.

	Энэ үед Кракатаугийн хавьд чухам юу болж байсан тухай хожим нь далайчид хуучилж билээ. Дэлбэрэх үеэр Суматр арлын тохойд нэгэн усан онгоц зогсож байжээ. Том хар үүл нарыг халхалж, тэнгэрээс эхлээд чандруу, дараа нь тослог наалдамхай шавхай унаж, амьсгал хордуулах хийнээс болж далайчдын амьсгаа бачимдаж байлаа. Гүн харанхуй нөмөрч, далайн мандал яг л тогоонд ус буцалж буй мэт хүмүүст санагдсан ажээ. Олонх нь гэрэлт ертөнцийн мөхөл ирж байна гэдэгт бат итгэсэн буюу.

	Энэ галт уулыг дэлбэрсний дараа хийн мандалд маш их хумхи хуримтлагдаад баруун зүгт нүүж эхэлсэн юм. Сар болоход хумхын үүл газрын бөмбөрцгийг бүтэн тойрчээ. Ахиад жар хоноход дэлхийн хамаг хийн мандал чандруугаар бараг дүүрч, улмаар гэрэл гэгээг бүүдийлгэх болов. Тэрчлэн Европт хэдэн жилийн турш улаавтар туяа ажиглагдаж байжээ.

	Сүүлийн есөн мянган жилд манай гараг дээр таван мянга таван зуу орчим галт уулын дэлбэрэлт болсон гэж тооцоолжээ. Энэ дотор Газар гарагийн зарим бүс нутагт хэрэг явдлыг өөрчилсөн тийм дэлбэрэлт ч бас бий. Жишээлбэл манай эриний өмнө 1470 онд Газрын Дундад тэнгисийн Санторин арал дээр болсон галт уулын хүчтэй дэлбэрэлт нь бүхэл бүтэн соёл иргэншлийг устгажээ. Уг сүйрэл нь Атлантидын домгийг төрүүлсэн байж болох юм хэмээн үзэж байгаа болно.

	Балар эрт цагаас галаар амьсгалах уулсыг шүтэж, хавь ойрд нь олон аймшигтай домог бий болж байсан гэхэд гайхах юу байх вэ. Жишээлбэл индонезчүүд саяхан болтол олон бурхдын нэгэн адил галт уул ч хүмүүсийн өргөл барьцыг авахдаа дуртай хэмээх эртний үгийг эрхэмлэн итгэдэг байлаа.

	Манай оронд ихэнх нь сөнөөгүй галт уул бүхий орон нутаг байдгийн нэг нь камчатка - курилийн бүс нутаг юм. Энд хэдэн арван галаар амьсгалах уулс бий. 1955 оны намар, 1956 оны хавар Нэргүй толгойд аюултай юм болсон. Сүүлийнх нь илүү хүчтэй дэлбэрчээ. Гуравдугаар сарын 30-ны өдөр галт уулын өрхөөс улайссан чандруу тал бөмбөлөг хэлбэртэйгээр маш хүчтэй цоргилон гарав! «Хэрэг гарсан газраас» гучин километр хүртэлх холд модыг гэмтээж унагасан байлаа.

	Орчин үеийн томхон хотыг бүрэн дарчихаар тийм хэмжээний чандруу цацагджээ. Дэлбэрэлтийн долгио газрын бөмбөрцгийг тойрч, харин салхи галт уулын бараг дөчин таван километр өндөрт хаягдсан хумхыг дэлхий дээгүүр хөөн сарниулжээ. Түүнийг хэдэн арван километрийн тэртээ, тодруулбал Лондоноос илрүүлсэн юм.

	Камчаткийн галт уулнаа зөвлөлтийн судлаачид байнга ажиллан галт уулын дэлбэрэлтийн хэлбэр, хэв шинж, онцлог зүй тогтлыг судалж байгаа. Энд болон дэлхийн бусад газарт галт уулын дэлбэрэлтийн талаар хуримтлуулсан мэдлэг нь шинжлэх ухаанд ч, ажил хэрэгт ч нэн ач холбогдолтой зүйл билээ. Юуны өмнө практик гол зорилт нь болзошгүй дэлбэрэлт хаана, хэдийд, аль хэр хүчтэй болохыг яв цав тогтоох явдал болно. Ирээдүйд галт уулын эрчим хүч эвдэлж бусниулах биш харин бүтээн байгуулах болно гэдэг бас ч бүтэшгүй зүйл биш юм.

	 

	 

	Везувийн бэлд

	Сөнөсөн хот Помпеид ирмэгц зөвлөлтийн жуулчин бид бүхний сэтгэлд, суулгаж ирсэн автобус болон халуун цардмал зам байхгүй байгаа юм шиг л сэтгэгдэл төрсөн. Газарчийн цовоолог тайлбар нь аймшигтай агаад илүү дутуу юм юу ч үгүй мэт санагдаж билээ.

	Помпеин тухай уншиж сонсож мэдэж байсан тэр бүхэн гэнэт бий болох шиг болж биднүүс жуулчид бус харин мянга есөн зуун жилийн тэртээ Везувийн бэлд тохиосон аймшигт хэрэг явдалд оролцож нүдээрээ харсан гэрчүүд болж хувирсан гэхэд болох юм.

	Тэр үед Везувийг галт уул хэмээн хэн ч үзэж байгаагүй, жирийн уул гэж боддог байлаа. Үнэндээ өөлөх юм бол орой нь «шовгор» биш аварга хутгаараа тайрчихсан лугаа адил буюу. Холоос ийм л янзтай боловч дөхөөд очихоор арай өөр байдалтай аж. Орой нь тайрмал биш, хэн нэгэн хүн хүчит гараараа дотогш нь чихчихсэн мэт эгц ханатай дугуй хонхорхой юм. Хавтгай ёроолд нь өнөө хэр нь мод ургаж байгаа билээ...

	Уг хонхорхойг эртний галт уулын өрхний үлдэгдэл гэж хэн ч төсөөлөөгүй ээ.

	Хамаг олныг санаандгүй байхад л тэр аюул учирсан юм. Наймдугаар сарын нэг өдөр Везувийн дээгүүр ер бусын үүл бий болжээ. Том багана хэлбэртэй тэр үүл улам бүр дээшилж сунасаар байв. Дараа нь үүлэн багана тэлж энэ нутагт ургадаг нарстай төстэй болсон байна.

	Газар дуугарч байшин нуртал чичирхийлэх үеэр л хүмүүс учиргүй айж тэвдсэн. Гэгээн өдөр байсан боловч үүл, нарны туяа нэвтрэхээргүйгээр тэнгэрийг хааж харанхуйлсан. Тэнгэрээс халуун нурам асгарч, харлаж түлэгдэн, ан цав суусан чулуу бууж байв.

	Тэнгис гэнэт хаашаа ч юм алга болж ёроол нь ил гарчээ. Везувийн дээр том галын дөл бадамлаж хажууг даган урсах галт гол яльгүй гэгээ оруулах аж...

	Тэр өдөр нас барсан эртний Ромын нэрт түүхч Том Плинийгийн ач хүү Бага Плиний юу харснаа ийнхүү өгүүлжээ: 

	 

	«Тэнгис өөр лүүгээ татаж, харин газар угзрах мэт чичирхийлэхийг бид харсан. Далайн зах цаашлан одож, далайн олон амьтад элсэн дээр үлдсэн билээ. Том хар үүлэн дээгүүр мурилзсан гал анивчин гүйх нь аянга мэт. Гэхдээ л урьд хожид байгаагүй хэмжээтэй тийм урт зурвас дөл цахилж байсан юм даа.

	Цөөвтөр чандруу унаж байв. Эргэж хартал гүн харанхуй биднийг хөөх мэт айсуй. «Харанхуйд замын хүмүүсийн хөлд гишгэгдчихгүйн тулд гэгээтэй байхад буцъя» гэж би хэлэв. Дөнгөж л шийдтэл пад харанхуй нөмрөн авсан. Тэр нь саргүй буюу үүлтэй шөнийнх шиг биш, битүү байранд гэрэл унтрахтай л адилхан байлаа. Эмэгтэйчүүд орилох, хүүхэд чарлах, эрэгтэйчүүд хашхирах нь сонстоно. Нэг хэсэг нь эцэг эхээ, нөгөө хэсэг нь үр хүүхдээ, зарим нь эхнэр буюу нөхрөө дуудаж дуугаар нь танихыг хичээнэм. Нэг хэсэг нь өөрийгөө, нөгөө хэсэг нь элгэн саднаа бодон уйлж байхад зарим нь үхлээс айж мөргөж байлаа. Олон хүн бурханд залбирах боловч ихэнх нь бурхан үгүй болсон ертөнцийн мөнх харанхуйн сүүлчийн шөнө гэж нотлох ажээ...

	Өчүүхэн төдий гэгээ оров. Гэвч энэ нь гэрэл биш ойртон буй гал мэт санагдсан. Гал алсад тогтоод ахин харанхуйлж чандруу бороо мэт асгарч байлаа. Тэр нөмөрч дарчих гээд байсан тул хүмүүс байнга л босож гүвж байв.

	...Сүүлдээ харанхуй утаа, манан гэмээр юм болон арилж эхэлсэн. Түдэлгүй гэгээн өдөр ирж тэр ч атугай хиртэх үеийнх шигээ бүүдгэр шаравтар нар ёлтойж гарсан билээ. Айж мэгдсэн хүмүүсийн нүдэнд бүх юм өөр болсон шиг харагджээ. Цасанд дарагдсан мэт юм бүхэн хөхөмдөг чандруу болсон байлаа...»

	 

	Дэлбэрэлт зогсмогц амьд үлдэгсэд аймшигтай байдлыг олж харжээ. Везувийн бэлд орших хотууд тэр чигээрээ эвдэрхий балгас болсон байлаа. Помпеи, Геркуланум, Стабия, Оплонт гэсэн дөрвөн хот шавхай дүүрч, халуун чандруунд бүрэн дарагдсан аж. Галт уулын ихээхэн хэмжээний чандруу, хумх, Ром, цаашилбал Египет, Сири хүрчээ.

	Эрдэмтэд арван долоон зууны дараа Помпейг малтаж, Везувийг довтлох үед ямар байсан яг тэр хэвээр нь эртний хотыг гаргажээ. Галт уул амьд бүхнийг хөнөөсөн боловч олон байшин, ахуйн эд юмс, урлагийн бүтээл хадгалагдан үлджээ. Чулуужсан хүнсний зүйлс олдсон нь Эртний Ромын хүмүүс юугаар яаж хооллож байсан тухайд тод томруун ойлголтыг өгч байгаа билээ.

	 

	 

	«Он удсан» ухаан

	«Вулкан» (галт уул) гэдэг нь латинаар «гал», «дөл» гэсэн үг юм. Эртний ромын бурхдын нэг болох гал, дархны бурхныг ингэж нэрлэж байжээ (ромын сүм хийдэд байгаа болоод бусад алив бурхны угийн бичгийг эртний грекийн үлгэр домогт эрэх хэрэгтэй, эртний грекийн домгийн Гефест нь Вулкантай адилхан). Эртний хүмүүс энэ бурхны төмрийн дархан нь газар доор байдаг гэдэгт итгэж тэр ч атугай чухам хаана байдгийг хүртэл тодорхой мэдэж, Тиррен тэнгис дэх Италийн эрэг орчмын жижиг арлуудын нэгэнд бий гэлцдэг байв.

	Тэр арал дээр оройдоо гүн хонхортой уул бий. Вулкан бурхан төмөрчнийдөө ажиллах үеэр уулнаас хонхроор дамжин утаа дөл цоргилон гарна. Ромчууд бурхныхаа нэрээр арал уулыг Вулькано гэж нэрлэжээ.

	Хожим нь бүх галаар амьсгалах уулсыг вулкан (галт уул) гээд түүнийг судлах шинжлэх ухааныг нь вулканология (галт уул судлал) гэх болсон билээ.

	Түүхэн баримт бичигт бүр манай эриний өмнөх анхдагч мянган жилийн дундуур галт уулыг судлах зорилгын үүднээс сонирхож эхэлснийг тэмдэглэжээ. Эн тэргүүнд Агригентийн грек (Сицилийн арал дээрх Агридженто хот) гүн ухаантан - материалист Эмпедоклийг хэлж болно.

	Эмпедоклийн хамаг юмсын дөрвөн «үндсийн» тухай сургаалыг (элдэв янзын байдалтай байгалийн анхдагч махбодыг газар, ус, агаар, гал гэж үздэг) дараа дараагийн үеийн гүн ухаантан олон зууны турш хөгжүүлж ирсэн. Тэр бээр эртний грек, ромын гүн ухаанд мөн чанараараа бол диалектикийн гэж болохоор байгаль дахь хүчний харилцан тэмцлийн тухай санаагаа томьёолжээ. Тухайлбал анхдагч махбодууд үл эвлэрэх «нөхөр», «дайсан» гэгч хоёр хүчний харилцан тэмцлийн үр дүнд нэгдэж салж байдаг гэж тэр бээр үзжээ. Эмпедоклийн амьд биесийн хувьслын зүй тогтлын талаарх суут таамаглал нь байгалийн шалгарлын өөрчилшгүй хуулийн санааг Дарвинд бүрдүүлсэн гэлцдэг.

	Энэ эрт үеийн аугаа их гүн ухаантан галт уулын мөн чанарыг танин мэдэхээр амьдралын сүүлийн жилүүдээ Сицилийн арал дахь Этна галт уулын дэргэд өнгөрөөжээ. Манай эриний өмнөх 430 онд Этна түүний амь насыг хөнөөсөн гэж таамаглаж буй болно. Чухамдаа тэр Дэлбэрэлтээс үүссэн өрхийг өнөө хэр нь «Гүн ухаантны цамхаг» гэдэг билээ.

	Иймд галт уул судлалыг үнэхээр «он удсан» ухаан хэмээн тооцож болох юм.

	Гэсэн хэдий боловч ид цэцэглэлт нь манай үед болсон нь мэдээж. Галт уул судлал Дэлхийн тухай шинжлэх ухааны системд нэн чухал суурь эзэлдэг билээ. Төрөл бүрийн мэргэжлийн эрдэмтэд галт уулын дэлбэрэлтийн мөн чанар агаад тэдний элдэв янзын хэлбэр, шинж чанарыг бүрэн дүүрэн танин мэдэх, тэрчлэн мэдэхгүйгээс болж амь насаа алдаж байсныг зогсоож бүр тодорхой утгаараа бол амарлингуй байдлаас ангижруулахын тулд урьдчилан мэдээлэх найдвартай арга хэрэгслийг боловсруулах нэгэн зорилгод хүчээ нэгтгэж байгаа болно.

	Дэлхий дахинд судлаачдын том арми бий. Зөвхөн манай улсад галт уул судлах төрөлжсөн шинжлэх ухааны байгууллага байдгаараа байнга бахархан ярьдаг. ЗХУ-ын ШУА-ийн галт уул судлалын хүрээлэнг галт уул тийм ч ховор биш орших Камчаткийн бүсэд байгуулсан ажээ.

	Хэдэн жилийн өмнө дэлхийд нэрд гарсан бельгийн галт уул судлагч Гарун Тазиевын «Галын өрх» номыг манай оронд орчуулан хэвлэсэн нь уншигчдын сонирхлыг ихэд татсан билээ. Уг мэргэжлийн урам зориг нь аюул бэрхшээлтэй холбоотой учраас галт уул судлагчдын ажлын өвөрмөц онцлогийг Тазиев өөрийнхөө номд тусгасан явдал уншигчдын таашаалд бүрэн нийцсэн юм. Ном бичсэн тэр цаг үеэс хойш юм ихээхэн өөрчлөгдсөн нь мэдээж. Орчин цагийн галт уул судлагчдын шинжилгээний болоод техникийн хангамж өөр болжээ. Өнөөдөр тэдэнд хурц соргог багаж хэрэгсэл дэлбэрэлт болсон газарт хүмүүсийг хүргэх хамгийн орчин үеийн хэрэгсэл бий. Гэвч «урам зориг» нь ч тэр, аюул осол нь ч тэр хэвээрээ үлдсэн буюу. Аз турших явдал ч цөөнгүй гарна. Ийм учраас Тазиевын номоос эш татахыг хүсмүй: 

	 

	«Би хөлгүй хавцлын дэргэд шахам очоод өнгийж харахад нүдний хараа ёроолгүй ангал руу нисэх чулуу мэт алдран одов. Явж явж энэ нь 10—15 метр голчтой гүн харанхуй нүх гэлтэй. Хэт халсан хана нь зуурсан гурил шиг л унжралдах мэт. Хааяа хананд улаан шаргал өнгөөр гялтганан бөнжгөнөх том дөл бий болсноо тасран унаад хараа хүршгүй гүн ангал руу алга болох юм.

	Доороос суунаглах өтгөн хүрэн утаа галаар сүртэйеэ даргилах амсрыг нэлд нь хааж эс чаднам. Түүнийг улаавтар зэс мэт өнгөтэй наалданги бодис дотор гаргасан цооног гэхэд болохоор аж. Гагцхүү амсар нь бүр өөр байдалтай байсан юм даа.

	Сэтгэл ер бусын их хөдөлснөөс болж би аюул ослыг ч, улнаас цонох халууныг ч умартсан байлаа. Бүр өөрөө ч мэдэлгүйгээр нэг бол баруун, нэг бол зүүн хөлөө нугалж өнгийнө. Тасралтгүй нүргэлэх чимээ, огцом тасхийх аянгын дуу сонстож, халуу дүүгэх тэр л нүх бүх сэтгэл санааг минь эзэмдэх буюу.

	Би хойшоо зайлах тэрхэн мөчид нүүрний өмнүүр дэлбэрэлтийн хуйларсан юм олгойдон өнгөрсөн.

	...Өнгөрөв үү? Аймшигтай агаад гайхамшигтай тэр хөлгүй ангал руу эцсийн удаа харав. Цааш тойрон явах гэтэл гэнэт ар нуруу руу нь цохих нь тэр. Үлдэж хоцорсон бөмбөг байж дээ! Амьсгаагаа дарж, чив чимээгүй дороо зогсов. Удсан ч үгүй тонгойж харвал хөлийн дэргэд том бөөрөнхий талх шиг юм зугуухан унтарч байв».

	 

	Тазиевыг аз түшсэн юм. Хэрэг явдал өөрөөр ч эргэж болох л байсан шүү дээ...

	АНУ-ын зүүн хойно орших Сент-Хеленс галт уул бүр зуун хорин гурван жилийн дараа нойрноосоо гэнэт сэржээ. Дэлбэрэх үеэр нь Америкийн хоёр залуу геологич эхнээс нь аваад эцсээ хүртэл кино зураг авчээ. Гэвч галт уул дэлбэрч дуусаагүй байхад өөрсдөө эрстсэн юм даа. Үнэндээ нэлээд гэмтсэн боловч бүтэн үлдсэн кино хальс нь шинжлэгчдийн эр зоригийг гэрчлэх, яг газар дээрээс нь хийсэн шууд сурвалжилгын маш үнэт баримт болсон. Энэ нь Эмпедокл, нэн ялангуяа Везувийн дэлбэрэх явцыг эцсээ хүртэл маш нарийн тодорхойлон бичиж байсан Их Плинийг өөрийн эрхгүй санагдуулнам.

	 

	Галт сондор

	Газар гариг дээр сөнөөгүй галт уул хэдэн мянгаараа бий. Бүр эрт буюу саяхан дэлбэрээд гүн нойрондоо байгаа галт уулс хэзээ хэзээгүй дэлбэрэхэд бэлхэн байдаг. Тэдний дунд бүр галт уулын төрх байдлаа алдчихсан нь ч бас байх аж. Гагцхүү эрдэмтэд мэдэгдэж буй олон шинж тэмдгээр нь тэр нэгэн цагт энд галт уул оргилж байсныг хэлж чадна. Чухам хэдийд гэдгийг ч тогтоодог.

	Нэн ялангуяа Номхон далайн эрэг орчмын бүс нутаг, аралд олон галт уулын ул мөр бий. Энд байнга бий болдог болохоор нь эрдэмтэд «галт сондор» гэдэг. Түүнд Камчатка, Курилийн арал, Япон, Филиппин, Индонез, Шинэ Зеланд, Америкийн баруун эргийн галаар амьсгалах уулс хамаарна. «Галт сондор» нь Аляск, Алеутын арлаар нийлнэ.

	Галт уулын идэвхтэй үе тайван үеэр солигдоно. Заримдаа зуун жил ч болно. Тэгээд л дараа нь гэнэт газрын гүний хүч өөрийгөө мэдүүлэх ажээ. Везувие галт уул манай эриний өмнөх 79 онд ийм л байсан, өнөө ч ийм л байгаа буюу. 1952 онд Курилийн нэгэн арал дахь сөнөсөн гэгдэж байсан Креницин галт уул гэнэт «амилж» эхэлсэн билээ.

	Эдүгээ олон уулын оргилыг сөнөсөн галт уул гэхэд болох юм. Юуны өмнө Эльбрус, Казбек, Араратыг хэлж болно. Иймэрхүү үүсэлтэй уул манай Урал, Алтайд ч бий. Узбекийн нутагт эртний тавин галт уул байдгийг тогтоожээ. Хамгийн хөгшин нь хоёр зуун тавин сая жил, хамгийн залуу нь зуун жаран жил болжээ. Дундад Ази дахь галт уулын сүүлийн гэгдэх дэлбэрэлт нь тавин сая жилийн өмнө өнөөгийн Киргизийн нутагт орших Иссык-Куль нуурын тэнд болжээ.

	Эрдэмтэд галт уулын дэлбэрэлтийн ул мөрийг Франц, Унгар тэрчлэн Европын яг төвөөс олсон юм.

	Дээр дурдсанчлан галт уул байсан хэр нь бараг мэдэгдэхгүй шахам болсон тийм газрыг хайгуулчид андахгүй мэддэг. Тэр газарт хааяа бяцхан гүвээ л байх аж. Гэсэн хэдий боловч тэнд нь эртээ тэр нэгэн цагт галаар амьсгалах уул байсныг өнгөрсөн дэлбэрэлтийн ул мөр маргашгүйгээр гэрчлэх учиртай.

	Ийм газарт төрөл бүрийн төмөрлөгийн баян орд илрүүлэх нь олонтоо. Энд газрын гадаргад оргилон гарах гэж байгаад царцсан хайлмагт (магма) төмөрлөг судал байдлаар тогтсон байдаг. Ийм учраас эртний галт уул судлаач - хайгуулчид эрт цагийн галт уулыг нягт нямбай судлан ашигт малтмалын орд бий болоход ямар үүрэгтэй болохыг магадалж буй болно.

	Зарим нутагт эртний галт уулс мэдэгдэхүйц ул мөрөө үлдээжээ. Данийн зохиолч Йорген Бич «Арабын нүүрний халхавчийн цаана» номдоо Аден тохойн уйтгартай байдлыг ийнхүү дүрсэлжээ.

	 

	«Эрэг хавийн хадан цохио хачин соньхон атлаа нэг л ёозгүй. Тэд уул үүсэх агуу их үйл явцад тохиосон газрын бүхий л «зовлонг» харуулах мэт. Эндхийн хадан цохио олон мянган жилийн тэртээ галт уулсыг сөнөөгүй байсан тэр цагт бий болжээ.

	Хуурай газар тэнгисийн яг заагт сүндэрлэх галт уулын аварга том өрхийг харахад тэд газрын гаралтай бус харин сарны гадаргын хэсэг гэж л бодохоор байлаа. Галт уулын хадархаг бэл шууд л уснаас өргөгдөж гарчээ. Тэгээд ч өрх нь хариугүй л тэнгис рүү унах гэж байгаа юм шиг л налсан байх нь цөөнгүй ээ...

	Нэг хэсэг өрх нь хар, нөгөө хэсэгт нь час улаан өнгөтэй хайлмаг бүрэн царцжээ. Энд хайлсан төмөрлөг буцалж байгаа юм шиг сэтгэгдэл төрүүлнэм. Галт уул олон жилийн тэртээ сөнөсөн хэдий боловч анх харсан хүнд мөдхөн дэлбэрч эхлэх гэж байгаа мэт санагдсаар байх буй заа».

	 

	Галт уул гэгч юу юм бэ? Ямар учир шалтгаанаар юу оргилдог юм бэ?

	Энэ тухайд галт уул судлаачдад хэлэх юм бий. Эл бүхэнд бүрэн төгс хариу хараахан үгүй болно. Хэрэв шинжлэх ухаан Дэлхийн бүтцийг төгс судалж үүсэл хувьслынх нь талаар бүрэн агаад үнэн зөв ойлголттой болсон цагт гүйцэд хариулах боломжтой юм. Ер нь ч тэгээд олон эрдэмтэд шалгаж нотлоход ер бусын хүндрэлтэй тийм таамнал онолыг хэлэх биз ээ. Иймээс дам нотлох баримтыг цуглуулах, эсвээс физик, геохими, математик загварчлал хийх хэрэгтэй болдог. Тэр үед уг үзэгдлийн загвар юутай төгс төгөлдөр байлаа ч гэсэн угаасаа жинхэнэ үзэгдэл биш шүү дээ. Тэгэхлээр бодит үзэгдэл загвараасаа хэзээ ямагт нарийн төвөгтэй байх нь мэдээж.

	Галт уулын ажиллагааг нийтээр хүлээн зөвшөөрсөн шинжлэх ухааны ойлголтыг нэжгээд хялбарчлан ингэж тайлбарлаж болох юм.

	Дэлхийн бөмбөрцгийн гүнийг эгэлгүй өндөр даралт температур эзэгнэдэг. Газрын цөмийн температур Цельсийн хуваариар дөрвөөс таван мянган градуст хүрнэ гэж тооцоолжээ. Жирийн хэмжих нэгжээр авч үзэхэд даралт нь гайхалтай буюу. Нэг хавтгай дөрвөлжин метрт 370 000 000 тонн хүч гээч! Өндөр температуртай хэдий авч ийм л даралтад газрын цөмийг бүрдүүлэх бодис хатуу байдалтай байдаг, гагцхүү цөмийн «гадна» хэсэг шингэн байдалтай гэж таамаглаж буй билээ. Температур бага, даралт бүр бага, газрын гадаргад дөт орших дэлхийн царцдас буюу эрдэмтдийн нэрлэснээр манти үеийн (энэ нь чулуун мандал цөм хоёрын завсрын үе юм) тэр хэсэгт л галт уулын голомт үүсэх нөхцөл бүрдэх ажээ. Чухам энд л магма (грекийн magm - өтгөн шавар гэсэн үгнээс гаралтай) өөрөөр хэлбэл манти дэлхийн царцдасыг бүрдүүлэх бодисын хайлмаг бий болно. Чулуун мандлын наян хувь нь царууц (силикат)-наас тогтох тул магма нь их төлөв хайлмал царууцнаас бүрдэнэ.

	Дэлхийн бөмбөрцгийн дээд талын бүрхэвч тайван байх нь үгүй. Эх газрын том том хавтгай хэсэг маш удаан хөдөлж өргөгдөж, сууж байх учраас гүн ан цав, суваг үүсгэн тэр нь магмаар дүүрнэ. Тал бүрээсээ шахагдах магма нь цаваар тархаж улмаар судал байдлаар царцана. Чухам энд л холбоос нь сул байх тул сэт татан гадагш гарна.

	Магмад олон хий бий. Чулуун мандлын дээд үед хүрмэгц л юуны өмнө хий нь ялгарч гадагшилна. Ийм учраас галт уул оргилж эхлэх мөчид өрхний дээгүүр хуйларсан утаа босох ажээ. Утаа нь усны уур, халуун хий, чандрууны холимог юм.

	Утаатай хамт галт уулын хумхи, чулуулгийн том том хэлтэрхий хаягдана. Дотоод даралтын хүч маш их учраас чулуу их бууны сум мэт нисэж 8—10 километр өндөрт шидэгдэх ажээ. Үүний дараа л магма (бялхдас) гадагшилна. Нүд гялбам хурц гэрэлтэй улайссан илүүдэл хийнээс болж хүржигнэн дуугарах магма галт уулын өрхөөр хальж уулын налуугаар галт урсгал болон урсахдаа замдаа таарсан бүхнийг шатаах юм.

	Хийнийхээ ихээхэн хэсгийг алдсан гадаргууд асгарсан магмыг хайлмаг гэж нэрлэдэг.

	Галт уулын голомт ерөнхийдөө тавиас зуун километр хүртэлх гүнд үүсдэг болохыг судалгаа харуулжээ. Гэхдээ галт уулын голомт нь бүр гүнээс, тухайлбал газрын цөм, манти хоёрын заагаас өргөгдөх бодисоор тэжээгдэж байдгийг үгүйсгэх аргагүй. Энэ нь гурав илүү мянган километр шүү дээ!

	Галт уул оргилохын үндсэн «түлхүүр оньс» нь магмад хий хуримтлагдахтай холбогдох бололтой. Магма дахь хийн даралт хавчиж байгаа давхаргын даралтаас их болох үед л аюул бий болох учиртай.

	 

	 

	Зүсэн бүрийн төлөв байдал

	Галт уул дэлбэрэх нь хэдийгээр ерөнхий төлөв төрхтэй боловч өөр хоорондоо адилхан бус байдаг жамтай.

	Карибын тэнгисийн Мартиника арал дээр боомтын жижиг хотхон Сан-Пьер байдаг. Тэндхийн оршин суугчид зэргэлдээх Монтань-Пеле галт уулнаас утаа суунаглахыг хагас зууны турш сэтгэл нэн зовохгүйгээр харж л байдаг байсан. 1851 анд болсон дэлбэрэлт тийм ч хүчтэй бус байснаас тэр нь мартагджээ. Бүгд л «тэр галт ууландаа» дассан гэхэд болно. Сайн өдрүүдэд уул өөд зугаалахаар явцгааж өрхийн захаар наргицгаадаг байжээ.

	1902 оны хавар галт уулын утаа нэмэгдэж эхэлсэн. Утаан үүл улам бүр өтгөрөн бараантах болов. Үе үе газар доор нүргэлэх дуун бүдэгхэн сонстоно. Тэр нь яваандаа хүч авч өрхний дээгүүрх утаа улам бүр нэмэгдэж байлаа. Аюулыг бүхнээс түрүүн амьтад мэдрэх болж уулын ан цаваас могой зугтаж аяны шувууд ойртохоо больсон. Эл хачин явдлыг далайчид ажиглах болсон. Тэнгист нам гүм байх үеэр гүнээс давлагаа үүсэж гэнэт ус бүлээсэж байжээ.

	Галт уулын ойролцоох тариалангийн талбай, суурин газарт чандруу унаж сүүлдээ тэр нь хотод буух болжээ. Байдал ноцтой болов. Гэтэл хотын захиргааныхан гагцхүү удахгүй болох сонгуульд л санаа зовж байсан буюу. Тэд сонгуулийн өмнө нэг ч сонгогчийг хотоос явуулж хэрхэвч болохгүй гэж үзэж байлаа. Тэгээд тайтгаруулах зарлал хүртэл гаргажээ.

	Гурван өдөр болоод л аюул нөмрөн ирсэн. Галт уулнаас улайсмал хайлмаг чандруу, элс, хий цоргилон гарчээ. Хайлмагийн урсгал ер бусын хурдтайгаар уруудаж замдаа тохиолдсон бүхнийг эвдэлж шатаасан билээ.

	Хотын оршин суугчдаас зөвхөн шоронд байсан нэг хөгшин негр амьд үлдэж зузаан хана л галт урсгалаас аварчээ. Бусад бүх хорин найман мянган хүн хэдхэн минутын дотор амь алдсан билээ. Улайсмал хайлмагийн түрж явсан шахсан хий боомтод зогсож байсан хөлөг онгоц руу аврал эрж харайх хүмүүсийг тэнгист чулууджээ.

	Дэлбэрсний дараагаар өрх маш өтгөн дутуу дулимаг царцсан хайлмагаар зугуухан дүүрч байсан. Гурван долоо хоног өнгөрөхөд галт уулын дээр хагас километр хэртэй өндөр том улайссан чулуун овоо тогтов. Хожим нь тэр алгуур нурж байсан...

	Галт уул дэлбэрэх өөр нэг байдалтай танилцъя.

	1977 оны нэгдүгээр сарын 10. Заир улсын Нирагонго галт уулын налууд гэнэт үй түмэн ан цав үүсэж түүгээр хайлмаг бялхан гарч улмаар уруугаа ус мэт түргэн урсах болов. Улайссан халуун хайлмаг буухиа галт тэргийг хоромхон зуур хар хурдаараа нөмрөн авчээ. Хүмүүс үхлийн галаас амжин гарч чадаагүй юм. Сүүлд нь бүх юм анх эхэлсэн шигээ гэв гэнэтхэн татарчээ. Энд галт уул оргилоогүй болохыг тогтоосон юм. Нирагонго галт уулын өрхөд хэдэн арван жилийн турш аажимдаа дүүрч байсан хайлмагт нуур л задарснаас болжээ.

	Гавайн арал дээр Килауэа, Маун-Лоа галт уулыг жуулчдад байнга үзүүлдэг. Килауэагийн өрхөд хайланги хайлмаг бүхий нуур бий. Түүний цайвар цийлгэнэх мандал өдөртөө халуу дүүгж байлаа. Хайлмагийн дээгүүрх халуун агаарын сиймхийгээр харагдах эндхийн бүх зүйл чичгэнэж дайвганах аж. Хайлмаг энд тэндээ гарах хийн аясаар яльгүй өөдөө цоргилох нь лац хайлуулан ноцох мэт харагдана.

	Хааяа хааяа хайлмагийн үсчих нь улам өндөрсөж дуу чимээ нь ихэснэ. Сүүлдээ хэдэн метр өндөрт хүрч жинхэнэ оргилуур лугаа адил болно. Нуурын цайвартах мандал нь царцсан хайлмагийн нимгэн хатуу хальс билээ. Харин доор нь байгаа хайланги хайлмаг байнгын хөдөлгөөнд оршино. 

	Хайлмагт нуур шөнийн цагаар юутай ч зүйрлэшгүй соньхон үзмэр болно. Хамаг л гадаргууд нь мурилзан тод гэрэлтэх ан цав бүхий хөдлөх хальс нөмөргөсөн гэлтэй. Чухам тэнгэрийн цахилгааны зураг авсан кино хальсыг удаан эргүүлэх зуур түр огцом цахилахыг нь бус харин бүхий л явцыг удаашруулан харуулж байгаа юм шиг л сэтгэгдэл төрүүлэх ажээ. Ан цаваас хурц очнууд үсчиж, хурдан царцах бодис зугуухан оргилж гэрэлтэх тул нийт мандал очоор гялалзана. Ийм очтон гялалзах дэвсгэрт хааяа нүд гялбам хурц гэрэлтэх оргилуур оргилон гарна. Иймэрхүү наян оргилуур нэгэн зэрэг олгойдох нь цөөнгүй. Гарах дуу чимээ нь тэнгис давлагаалахтай нэн төстэй. Оргилуурыг хүчтэй оргилох үеэр нуурын хайлмаг багасаж буурахаар нь дахин нэмэгддэг байна.

	Килауэа галт уулын ерийн төрх байдал ийм буюу. Үе үе галт нуурын түвшин хэт нэмэгдэх үеэр хайлмаг өрхнөөс хальж гардаг юм.

	Маун-Лоа галт уулын дэлбэрэлт бүр ч сэтгэлд хоногшин үлдэх болно. Өрхнөөс нь чих дөжрөм нүргэлсээр том галт оргилуур цоргилон гарна. Улайссан халуун хайлмаг хэдэн зуун метр өндөрт оргилох тэр мөчид эргэн тойронд нь аймшигт хүчтэй догшин хуй үүсдэг. Харин хайлмаг нь налуугаар уулын үер мэт бууна.

	Өөр байдалтай байх явдал бас бий. Галт уулын амсраас зуурсан гурилтай төстэй өтгөн хайлмаг бялхаж гарна. Хий тэр бүр чөлөөтэй гарч чадахгүйгээс царцаж буй магмыг бут үсэргэн тэсэрнэ. Тэсрэх дуунаас болж галт уул салгалж галт уулын бөмбөг болох хайлмагийн хэлтэрхийнүүд тэртээ өндөрт нисэж одох бөлгөө.

	Галт уулын хайлмагийн зууралданги чанар магмын бодисын химийн бүрэлдэхүүнээс хамаарна. Зууралданги чанар нь их, эсвэл хий гадагш гарахад бэрх болж улмаар хуримтлагдана. Ингэж хуримтлагдсан үеийн хийн даралт хэдий чинээ нэмэгдэх тусмаа маш хүчтэй гэнэт дэлбэрэх нь ойлгомжтой.

	 

	 

	Арал алга болсон нь

	1831 оны долоодугаар сард Газрын Дундад тэнгист мэдэгдээгүй байсан нэгэн арал олж Юлия гэж нэрлэжээ. Түүнийг тэр үеийн Сицилийн Вант улс харьяалах болсон. Сарын дараа англичууд эзлэн авчээ.

	Дайны ирмэгт тулж ирсэн боловч армиуд бэлтгэж байх хооронд Юлия арал алга болжээ.

	Бий болсноо эргээд үгүй болчихдог юу гэгчийн арал вэ?

	Далайн дөлгөөн мандал байна гэж бодоод үзье л дээ. Гэтэл гэнэт усан доороос хуйларсан утаа хий, улайссан бөөн бөөн юмс цоргилон гарвал усны гүний галт уул сэрж буй нь тэр буюу.

	Үл харагдах галт уулын дэлбэрэлтийг аянгын тасхийх дуун, тод гялсхийх цахилгаан дагалдах нь олонтоо. Дэлбэрэлтээс үүсэх уур, чандруу яваандаа бүр өндөрт хөөрч хааяа сийрэг мандлын доод хязгаарт хүрэх ажээ. Эргэн тойронд догшин хуй дэгдэж, дараа нь далайн гүнээс арал бий болно.

	1845 онд «Витанг» хөлөг Газрын Дундад тэнгисийг хөндлөн гарах зуураа Сицилийн эргийн хавьд усан доорх галт уулын дэлбэрэлтийн бүсэд орчихжээ. Давлагаа хөлөг онгоцыг хариугүй хөмрүүлчих шахаж хүмүүс уснаас хөөрөх цоргим халуун хүхрийн уурт багтарч үхэх дөхсөн билээ.

	Бүр эмгэнэлтэй тохиолдол ч бий. 1952 оны есдүгээр сард японы далай судлалын «Кайо-Мару» хөлөг онгоц Мейдзин хадны ойролцоо орших усан доорх галт уул руу дөхөж очсон тэр мөчид галт уул дэлбэрчээ. Аварга том давлагаа хөлөг онгоцыг хөмрүүлэн живүүлжээ.

	Загас агнуурын «Ислейфур» хөлгийн далайчид галт уулнаас үүсэлтэй арал бий болохыг харцгаажээ. Энэ явдал 1963 оны арван нэгдүгээр сарын 14-ний өдөр Исландын өмнөд эрэгт болсон юм. Хэдэн өдрийн турш их утааны төвд чухам юу болж байгаа нь таавар төдийхөн л байсан боловч далайчид радио локатор хэрэглэн тэнд шинээр арал бий болсныг тогтоожээ.

	Нэг хоноход арлын өндөр арван метрт хүрч урт нь хэдэн зуун метр болсон. Арав хоног болоход тэр ойролцоогоор хагас хавтгай дөрвөлжин километр талбайтай болж өндөр нь зуун метрт хүрсэн билээ.

	Галт уулын гаралтай арал нь Юлия гэж нэрийдсэн арлын нэгэн адил нас богинотой байх нь цөөнгүй. Тэднийг давлагаа маш хурдан эвдлэх болно. Гэвч галт уул ихээхэн хайлмаг гаргаж цаашдын шинэ шинэ дэлбэрэлтийн явцад бий болсон хуурай газар нь улам бүр тэлсээр байвал яваандаа том чулуулаг арал болж хувирна. Жишээлбэл чухамдаа ийм л замаар Гавайн арлууд үүсжээ.

	ТАСС-ын 1973 оны нэгэн мэдээнд: 

	 

	«Номхон далайн гүн дэх галт уул дэлбэрэх үеэр Токиогоос өмнө зүгт 900 километрт шинээр бий болсон Нисиносима Синто арал Японы газрын зурагт үүрд үлдэх боллоо. Энэхүү шинэ алгын чинээ газрыг хөлөг онгоц, нисдэг тэрэгнээс судалсан японы хэсэг эрдэмтэн ийм дүгнэлтийг хийжээ. Тэр хэмжээгээрээ зэргэлдээ орших хуучин арлаас хол давжээ. Нисиносима Синто арлын урт 800 метр өргөн 400—500 метр далайн түвшнээс дээших хамгийн өндөр цэг нь 80 метр өргөгджээ. Шинэ арлын талбай 156 мянган хавтгай дөрвөлжин метр, хуучин арлынх нь 77 мянган хавтгай дөрвөлжин метр болно. Өнөөхөндөө эл хоёр арлыг тэнгисийн нарийхан зурвас тусгаарлаж буй болно. Хэрэв галт уулын дэлбэрэлт үргэлжилбээс уг зурвас арилж арлууд нийлнэ хэмээн эрдэмтэд найдаж байгаа юм» 

	 

	гэжээ.

	1974 онд Нисиносима Синто нь хөрш аралтайгаа нийлжээ.

	Алеутын цувраа арлын бүлд 1796 онд шинээр нэмэгдсэн Иоанна Богослова арлын түүх нэн сонирхолтой юм. Таван сарын эхний өдрүүдэд Умнак арлын ойролцоо тэнгист том хуйларсан утаа үүсэж зэргэлдээх арал дээр нь газар хөдөлжээ. Удалгүй далайн мандал дээр бялхдасаа гаргах багахан галт уул ил гарч ирсэн. Өдөр ирэх тутам тэрээр улам бүр томорсоор л: Найман жилийн дараа ч шинэ арал эрэгт нь тулж зогсож болохооргүйгээр тийм халуун хэвээрээ байсан билээ.

	Арал хүрээгээрээ 1806 онд дөрөв, 1819 онд долоон километрт хүрсэн юм. 1823 онд галт уулын оргилох явц суларч харин арал эвдэрч эхэлсэн. 1832 онд хүрээгээрээ ердөө дөрвөн километр болсон. Тэр цаашдаа улам л багасах байсан бололтой. Хэрэв үнэхээр өөр дээр нь биш ч гэсэн зэргэлдээх Августина арал дээр галт уул шинээр оргилж гараагүй сэн бол тэр бүр алга болж болохоор л байсан байх аа. Энэ явдал 1883 онд болсон Галт уул оргилсны үрээр Иоанна Богослова аралтай холбогдсон нарийхан хүзүүвч газар бий болсон. Долоон жилийн дараа тэндээс холгүй газарт дахин гурван арал үүсжээ.

	 

	 

	Галт уул бүрмөсөн сөнөдөг үү?

	Эрдэмтэд юм бүхнийг ангилах дуртай улс. «Дуртай» гэдгийг егөөдөж хэлээгүй юм шүү. Ер нь ч бодит байдлыг танин мэдэх шинжлэх ухааны аргын нэг гол зарчим (буюу нэг шинж) нь ангилал билээ. Иймээс галт уул «тооцох цэг»-ээс хамаарч өөрийн гэсэн төрөл бүрийн ангилалтай байх нь зүйн хэрэг. Тэднийг «төрх байдал», дэлбэрэлтийн хэлбэр агаад бусад олон шинж тэмдэг, хэмжигдэхүүнээр нь ангилдаг.

	«Төрх байдлаар» нь дэлбэрэх, намжмал, сөнөсөн галт уул гэж ялгана. Эхнийх нь ойлгомжтой юм. Нөгөө хоёр нь л явдалтайхан аж. Энэ хоёрыг яг тийм гээд эрс зааглаж болох уу? Сөнөсөн галт уулыг хэзээ ч дахин дэлбэрдэг болохгүй хэмээн нотолж болно гэж үү дээ?

	Галт уул судлагчид ч өөрсдөө дахин дэлбэрдэг болохгүй гэж боддоггүй билээ. Нөгөөх Тазиев гэгч Италийн сэтгүүлчтэй ярилцахдаа ингэж хэлсэн: 

	 

	«Өгөх хариу хачин юм шиг санагдаж магадгүй боловч энд ямарваа гаж буруу юм үгүй. Хамгийн аюултай нь намжмал галт уул даруй мөн. Албан ёсоор сөнөсөн гэж үзэж буй тэр л галт уулс шүү дээ. Галт уулын дэргэд хот өргөжин тэлсээр л... Тиймэрхүү галт уулс зуу, тэр ч атугай мянган жилээр тайван байхын сацуу ямар ч шинж тэмдэг үл мэдэгдэнэ. Чухамхүү энэ л явдал нэн аюултай, тэгээд ч дэлбэрэхдээ хамгийн аймшигтай уршиг тарихын цондон гэхэд болох юм. Галт уулын дэлбэрэх үе нь жилээр ч биш зуунаар ч биш, хэдэн мянган жилээр хэмжигддэг гэдгийг мартаж хэрхэвч болохгүй ээ. Тэгэхлээр жишээ нь Франц улсын төвийн галт уулсыг бүрмөсөн сөнөсөн гэж баталж болох уу даа? Зуун хэдэн арван зуун өнгөрсний дараа тэд сэрж болох л юм...» 

	 

	гэжээ.

	Тазиевын санал гарцаагүй зүйл биш гэдгийг бас сануулах хэрэгтэй. Мөн чанар нь бүрэн төгс тайлагдаа ч үгүй байгаа асуудалд эрс шуудхан хандваас хожмоо ямагт зөвтгөх гэж юу байх вэ. Олон хайгуулчин, геофизикч, галт уул судлагчид Тазиевын хэлсэнтэй төстэй сэтгэлийн зовлонг хуваалцахыг үл хүснэм. Тэд үхлийн аюулыг нүдээрээ үзээгүй галт уулын өрхөд хүрээд мухардсан тийм шинжилгээний ангид оролцсон урам зоригтон - эрдэмтний эрэлхэг зоригийг үнэлдэг юм. Бас тэрчлэн сөнөсөн галт уулын ором дээр буюу дэргэд өргөжин тэлэх хотын ирээдүйн тухай гунигт таамналыг хийхдээ шинжлэх ухааны баримтлалаас илүү сэтгэл хөдлөлийг иш үндэс болгожээ хэмээн үздэг билээ. Чухам тэр үед Тазиевын Италийн сэтгүүлчтэй ярилцахдаа хэлсэн өрөвчхөн сэтгэлтэй санааны нэг байгаа хэдий боловч басхүү тэгж ч таарахгүй гэдэг нь мэдээж.

	Аюул тохиох мөчид хүмүүсийг бэлтгэлтэй бэлэн байлгах үүднээс чухамдаа үүний учир л шинжлэгчид ажиллаж байгаа л даа. Тазиев тэр сурвалжилгад бас ингэж хэлжээ: 

	 

	«Галт уул дэлбэрэх оньсны хувьд гэвэл хэрэг дээрээ шинжлэх ухаан таамаглалын үе шатнаасаа хэтрээгүй байгаа шүү дээ. Хүмүүс гарагийнхаа хэвлийг бодох нь ээ сансрыг илүүтэй мэднэ. Үүнийг янз бүрийн шалтгаанаар тайлбарлах болно. Галт уул дэлбэрэх үеэр газрын хэвлээс улайссан хатуу, шингэн, хийн биет ялгарах тул уг үзэгдлийг шинжлэн судлахад бэрхтэй юм... Дэлбэрэх нь хүрэх аргагүй их гүнд явагдах процессын ердөө л эцсийнх нь шат юм. Энд манай бүхий л хэрэгсэл юм болох ч үгүй. Гэсэн хэдий ч уг процессын мөн чанар, бодит учир шалтгааныг тайлахын тулд яаж ийгээд тийшээ хүрэх, ямар ч байсан галт уулын үүслийн яг голомтод нэвтрэх л хэрэгтэй... Өнөө үед галт уул дэлбэрэх газар хугацааг урьдчилан мэдээлэх зарим багаж хэрэгсэл хүмүүсийн мэдэлд байгаа. Голомт, гүний доргилтыг тодорхойлох газар хөдлөлийн багаж хэрэгслийн зэрэгцээ магмын хөдөлгөөнөөс хамааран өөрчлөгдөх газрын гадаргын өөрчлөлтийг бүртгэх багаж, галт уулын хий гарах ан цавын температурыг хэмжих тусгай термометр бий. Гэвч олон дэлбэрэлт нь урьтаж мэдсэнтэй зөрөх учир эл бүх багаж хэрэгслийн ач тус төдий л их бус юм».

	 

	Дэлбэрэх, намжмал сөнөсөн галт уул... Энэхүү ангилалд шинээр орон тоо байхгүй бололтой. Ангилал байх зайлшгүй шаардлагатай нь зүйн хэрэг боловч зүй ёсны нэгэн дутагдал нь тоймлож тогтоодогт оршино. Байгаль дээрх бүх юмс хөдөлгөөнд оршино. Ингэж хөдөлж, байнга өөрчлөгдөх учир тэр бүхнийг гагцхүү тодорхой таамаглалын үндсэн дээр л зааглан хувааж (ангилж) болох учиртай. Шинээр үүсэх галт уул ч үүнд хамааралтай байх биз ээ.

	Мексикийн тэгш талын нэгэн бүсэд 1759 оны зун гэнэт газар доорх галт уул «амилж» эхэлжээ. Олон хоногийн турш газрын гүнд үргэлжилсэн дуу чимээ гарч хүчтэй доргилт мэдэгдэх болсон юм. Есдүгээр сарын сүүлчээр тэгшхэн тал огцом овойж, газарт том том ан цав үүсэж улмаар галт уул оргилжээ. Хоромхон зуурт газар дээр учиргүй их чулуу, элс чандруу, шавар шороо, хайлмаг гаргаж хаясан билээ.

	Чухам ингэж л Хорулло гэгч шинэ галт уул үүссэн түүхтэй. Бүр ойрын жишээ дурдъя. 1943 оны хоёрдугаар сарын 20-ны өдөр Мексикийн Парикутин тосгоны индиан Пулидог ойд ажиллаж байтал гэв гэнэт хөл доороос нь хэсэгхэн газар бүлт үсрэн одож оронд нь ан гав үүсэж, түүгээр хүхэр үнэртсэн утаа гарчээ. Пулидо нүхийг булах гэж оролдсон боловч ан гав маш хурдан улам томорсон. Айж цочирдсон индиан тосгон руугаа зугтаж гүйсэн. Гэвч замдаа тэр ойд морио үлдээснээ санаж эргэж ирээд өтгөн хар утаа суунаглаж байхыг харсан.

	Пулидо мориндоо мордоод тосгон руу хар хурдаараа давхисан. Гэтэл тэнд нь санаснаас шал өөр хэд хэдэн газарт ангал үүссэн байжээ.

	Эхний дэлбэрэлт болсон газарт очоод өрх хэлбэртэй юмны ёроолд хайлмаг буцалж буйг харсан. Нэг хоноход арван метр, гурав өнжихөд жаран метрийн өрх бий болжээ.

	Галт уулыг Парикутин гэж нэрлэсэн. Сарын дараа 1943 оны гуравдугаар сарын 23-нд их дэлбэрэлт нь эхэлж минутад л арван хоёр мянган тонн чулууг гадагш хаяжээ. Улайссан хайлмаг шовойсон хэсгийг даган урссан билээ. Дараа нь галт уулын оргилолт үргэлжлэн явагдаж таван зуун километрийн цаана чандруу унах болсон юм. Зарим газарт чандрууны үеийн зузаан зуун тавин метрт хүрсэн шүү дээ!

	Галт уулын хайлмагт Сан-Хуан тосгон автаж ганцхан гонхон үлдсэн юм. 1952 оны гуравдугаар сард галт уулын оргилолт анх эхэлсэн шигээ гэнэт зогссон. Гэхдээ утаа суунаглах төдийхөн байсан хэд хэдэн газар нь сүүлдээ бүрмөсөн үгүй болсон ажээ...

	Галт уулын тухай яриагаа дуусгахдаа урьдчилсан мэдээний талаарх асуудалд эргэж орох нь зүй ёсны хэрэг буй заа. Тазиевын хэлсэнчлэн урьдчилан мэдээлэх боломж одоохондоо тийм ч их биш юм. Гэлээ ч гэсэн эрдэмтэд тодруулбаас юуны өмнө дэлбэрэх буюу намжмал байдалд байгаа энэ тэр галт уулын дэлбэрэлтийг яг тодорхой тодорхойлсон олон тохиолдол бий.

	Дэлбэрэхийн өмнө чичирхийлж, тэр ч атугай газрын хэвэл дэх магмын идэвхэжсэн хөдөлгөөнтэй уялдан уулын налуу өөрчлөгдөж байдгийг тогтоожээ. Эл бүх үзэгдлийг орчин үеийн багаж тун ч нарийн мэдэрдэг юм. Өөр зарим багаж нь янз бүрийн урттай дууны долгио, тэрчлэн бүхий л процесс идэвхжих үед газрын гүнд зайлшгүй үүсэх уян хэлбэлзлийг хүлээн авдаг билээ.

	Галт уулын дэргэд орших станц газрын гүний анхны маш сул доргилтыг хүлээн авлаа гэж үзье. Энэ үед хүн ч тэр, багаж ч тэр чухамхүү сонор сэрэмжтэй болох аж. Газар хөдлөлийн бичлэгийн үеэр хоногт хоёроос гурван удаа шинэ доргилт тэмдэглэгдвээс түүгээр эрчим хүчнийх нь байдлыг тодорхойлж улмаар газрын гүний процессын эрчим хүчний талаарх дүгнэлтийг гаргах ёстой. Доргилтын хүч өсөх нь газар доорх процесс улам л хурдсаж нэмэгдэж байгаа гэсэн үг болно. Энэ бүх мэдээлэлд (бусад олон баримт хамаарах нь мэдээж юм) нягт нямбай дүн шинжилгээ хийснээр эрдэмтэд галт уул дэлбэрэх цаг хугацааг тооцож тогтоодог учиртай.

	1964 онд Камчатка дахь Шевелуч галт уул дэлбэрч эхэлсэн нь эрдэмтэд ч, оршин суугчдад ч гэнэтийн хэрэг бус чухамхүү хүлээж л байсан үйл явдал байв.

	Цаашдаа иймэрхүү байдлаар явж болохгүй гэж үү? Галт уул чухам хэзээ дэлбэрэхийг хэлээд зогсохгүй хүмүүсийн тусын тулд үйлчлүүлж болох уу? Уг санаа нь хэдийгээр гүдэс муйхардуу боловч биелэх боломжтой гэж эрдэмтэд үзэж байна. Одоохондоо багаас нь эхэлж газрын гүний дулааныг ахуйн хэрэгцээнд ашиглах боллоо.

	Охотск тэнгисийн эргээс гучин километрт Паужетка голын тэнд Кошелев, Камбалийн толгой гэгдэх галт уулын ойролцоох газрын доорх дулааны эх үүсвэрийн бааз дээр таван мянган киловатт хүч чадалтай газрын дулааны цахилгаан станц Гео ДЦС арав гаруй жил ажиллаж байна. Станцыг өвч автоматжуулжээ. Энд зөвхөн засвар болон багаж хэрэгслийг хянах хүмүүс л орж үзлэг хийдэг.

	Өөр нэг Гео ДЦС бол Камчатка дахь Паратуны станц юм. Камчаткийн галт уулнаас халдаг газрын гүний усны температур хоёр зуун градусаас давах нь олонтоо. Энэ нь ус биш өндөр даралтын улмаас газрын гадарга дээр гарч ирэх уур билээ. Чухам энэ л уур Гео ДЦС турбинийг (хөдөлгүүр) эргүүлдэг.

	Ийм эрчим хүчний эх үүсвэртэй цахилгаан станц олон давуу талтай. Энд зөөж авчрах түлш ч тэр, нарийн төвөгтэй зуухны аж ахуй ч тэр хэрэггүй билээ. Газрын хэвлийн халуун тэдэнд зуух талын хотол болох учиртай.

	Энэ станцад шийдвэрлэвээс зохих техникийн асуудал цөөн биш байгаа нь мэдээж. Хэчнээн ярвигтай байлаа ч гэсэн уг асуудлыг шийдвэрлэх нь нэн чухал шаардлагатай хэмээн эрдэмтэд үзэж байна. Эрчим хүчний нөөцийн хувьд газрын гүний дулаан манай гарагийн хэвэлд байгаа бүх төрлийн эрдэс түлшийг хамтад нь авснаас ч нэн давуу болохыг тооцоолжээ.

	Гео ДЦС-ыг Итали, Япон, Исланд, Мексик, АНУ, Шинэ Зеландад барьжээ. Одоо инженерийн сэтгэлгээ галт уулын халууныг шууд ашиглах цахилгаан станцын төсөөллийг боловсруулж байна. Ийм станцын анхны төслийг Японд хийжээ.

	Японы жаран таван сөнөөгүй галт уулын нэг болох Иводзима арал дээрх уулнаа ус шахах цооног өрөмдөх санал дэвшүүлжээ. Тэр ус уур болж турбинийг эргүүлэх болно. Төсөл зохиогч «галт уулын цахилгаан станцаас гаргах нэг киловатт цаг эрчим хүчний үнэ алив усан цахилгаан станцынхаас даруй тал хувь хямд байна гэж тооцоолжээ.

	Гэсэн хэдий ч энд галт уулс эн тэргүүнээ хүнд аюултай гэдгийг мартаж үл болно. Дэлхийн бөмбөрцгийн олон бүс нутагт хүмүүс газрын гүний аюулд өртөхөөр газарт байнга оршин сууж байгаа юм. Ийм аюул арав гаруй жилийн өмнө Исландийн Хеймаэй арлыг дайрчээ. 1973 оны нэгдүгээр сарын 23-ны шөнө долоон мянган жил (!) намжмал байсан Хельгафьель галт уул сэрэх нь тэр. Бэлд нь улс орондоо хамгийн томд орох загасчдын хот Вестманнаэйяр оршдог бөлгөө.

	Улайссан чулуу чандруу хаялах том өрхнөөс ердөө л гурван зуун метр зайтай хотын зах байдаг байсан. Бараг хоёр километр урт том ангал арлыг дундуур нь хувааж түүгээр галт хайлмаг гарч эхэлсэн. Боомт язганан буцлах тогоог санагдуулж байв. Ус буцалж, болсон загас хөвж байлаа. Ийм л нөхцөл байдалд хүн амыг нүүлгэн зайлуулсан юм.

	Загас агнуурын хамаг л хөлөг, нисдэг тэрэг туслахаар ирж хэдхэн цагийн дотор тус арлын оршин суугчдыг Исландын нийслэл Рейкьявкт аваачсан билээ. Галт уулын дэргэд зөвхөн сайн дурын аврах ангийнхан, эрдэмтэд л үлдсэн ажээ. Хайлмаг хот руу урсах үеэр замыг нь амдуулан галын усан хөөргийн усаар уг хайлмагийг царцаан хаалт хийхээр шийдсэн юм.

	Хот руу довтлох галт уулын чандруу бүр долоон дор байсан. Тэр тонн тонноор асгарч, гудамж байшинг дарж, дээврийг нурааж, байшин барилгыг галдаж байлаа. Вестманнаэйярын дээгүүр хар чандрууны том хөшиг зургаан сар тогтож билээ. Тэр эзгүй хотод зургаан сар унасаар л байжээ. Энэ хот зургаан сар нар үзсэнгүй ээ. Галт уулын оргилсон бялхдас ихэнх байшинг даржээ.

	Чингээд ч байгалийн гамшиг аядсан билээ. Вестманнаэйяр XX зууны Помпеи болоогүй ч гэлээ исландын ард түмэнд маш хүнд туссан юм. Хотын амьдралыг сэргээхээр хүмүүс ирцгээжээ. Өнөөдөр гагцхүү галт уул дэлбэрэх үеэр бий болсон хайлмагийн царцаж тогтсон оргилуур л саяхны аюулыг санагдуулах буюу.

	
ГАРАГ ЧИЧРЭХ ЦАГТ

	Мэдэгдээд байгаа хамаг гайхамшгийн дотор хамгийн гайхамшигтай нь ид шид гэгч байхгүй гэдэгт л оршино.

	 

	Лессинг

	 

	Бухарестын эмгэнэлт явдал

	1977 оны гуравдугаар сарын 4-ний оройг манай нийслэлийн ихэнх хүн санаж байгаа байх. Олон байшинд нэгэн зэрэг дэнгийн бүрхүүл савчиж, шүүгээнд байсан сав суулга харшиж, хана ганхаж, тэр ч атугай өндөр байшинд тавилга хүртэл гулсаж байсан билээ.

	Сүүлд нь энэ бол алс хол газар хөдлөлийн сэжүүр болохыг Москвачууд мэдсэн юм. Чухамдаа Москвад ийм тодорхой мэдэгдсэн болохоор газар хөдлөл болсон тэр нутагт юу болсныг тааварлаж болох л доо.

	Үнэхээрийн сүйд болсон юм даа. Газар доорх цохилтын төв нь Румын, Болгарт Дунай орчмын бүс нутгийг хамарсан юм. Сүүлийн зуун жилд ийм хүчтэй газар хөдлөл Европ тивд гараагүй юм гэж тэр өдрүүдэд тэмдэглэж байлаа.

	Мянга таван зуу гаруй хүн амь насаа алдаж, арван мянга гаруй хүн шархдаж, байгалийн өршөөл үгүй гамшиг ийм л сүйрэл учруулсан юм даа. Бүгд Найрамдах Социалист Румын Улсын нийслэл хот нэн хүчтэй хэлмэгджээ. Бухарест хотын төвийн олон барилга газрын гүний доргилтыг даагаагүй юм. Долоо хоногийн турш аврагчид нурсан олон давхар байшингийн доороос үхсэн, шархтсан хүмүүсийг татаж гаргасаар байж билээ.

	Газар хөдлөлийг баллаар хэмжинэ. Хамгийн сул нэг балл бүхий хүч нь зөвхөн газар хөдлөл хэмжих багажид мэдрэгдэнэ. Гурван баллын хүч байшингийн янз бүрийн унжсан чийдэнг ганхуулж, онгорхой хаалгыг савлуулна. Таван баллын үед барилгын шавар унах болно. Есөн баллын газар хөдлөлийн үеэр чулуун байшин нурж газарт ангал үүснэ. Арван балл болоход зөвхөн барилга байшин, гүүр нураад зогсохгүй дамжуулах шугам хоолой тасарч, төмөр замын зам төмөр гулзайдаг байна.

	Хамгийн хүчтэй нь 11 - 12 баллын хүч юм. Энэ үед бүх юм орвонгоороо эргэж, хоромхон зуур тухайн нутгийн газар тогтол өөрчлөгдөн уул нурж, газарт том ёроолгүй ангал үүсэж, далайд шинэ арал бий болно...

	Ийм газар хөдлөл 1899 онд Аляскийн Номхон далайн дагуух эрэгт болж зарим газарт далайн ёроол 10 - 15 метр өргөгдөж эрэг нь тэнгис рүүгээ бүр түрж орсон юм. Бусад хэсэгтээ эргийн зурвас усандаа автаж олон километр хуурай газар ой мод живсэн билээ.

	1977 оны Бухарестын газар хөдлөлийн хүч найман баллаас давж байжээ.

	Газар хөдөлж, газрын гадаргад ангал үүсэх нь сүсэгтэн олны сэтгэлийг түгшээн «Бүх нүгэлтнийг залгихаар газар ангайж байна шүү дээ!» гэлцдэг. 1976 онд Гватемалд ийм явдал болсон. Газар хөдлөлийн хүч арван хоёр баллд хүрч, газар хүчтэй дайвалзаж, уулс хөдөлж, нурж, онгойн харагдах ангал үүсэж, арилж байсан. Бараг л нэг зэрэг гурван галт уул дэлбэрч эхэлсэн аж.

	Тэр өдрүүдэд тус оронд байсан норвегийн нэрт жуулчин, эрдэмтэн Тур Хейердал эхнэр хүүхдүүддээ: «Гэрэлт ертөнц мөхлөө гэж бодогдсон шүү!» гэж бичжээ. Амь эрстсэн, шархтсан гватемальчууд хэдэн арван мянгад хүрсэн юм.

	Газарт ангал үүсэх үеэр үнэхээр ямар хачин үзэгдэл болж болохыг XVIII зууны сүүлчээр эквадорт газар хөдлөхөд тодорхойлон бичсэн тэмдэглэлээс үзэж болно. Үүнийг газар хөдлөлөөр газарт ангал, эрэг нураа бий болж байсан эквадорын Риобамбу хотод хүрэлцэн ирсэн германы байгаль судлагч А. Гумбольдт бичиж үлдээсэн ажээ. А. Гумбольдт бичихдээ: 

	 

	«Хөрс ээлж дараалан их бага элдэв янзаар нэг бол өргөгдөж, нэг бол сууж байхад гудамжны голд, эсвээс сүмийн тагт мэтийн өндөр юман дээр орших хүмүүс доргио ч үгүй юм. Том том байшингууд өчүүхэн ч гэмтэлгүйгээр газарт живсэн. Түүнээ оршин суугчид эв эрүүл эсэн мэнд байж дотор тасалгааны хаалгаа нээж болж байсан. Хоёр хоног хүлээж байгаад тэндээсээ гарчээ. Тэд нэг өрөөнөөсөө нөгөө рүү лаа барин явж санаандгүй нөөцөлсөн хүнсээрээ хооллож байжээ».

	 

	Тэр үед газар хөдлөлийн төв бүснээ байсан жижиг хотхон тэр аяараа газрын гүн рүү халин нисэж, гүвээний хажуу дээр ёроолгүй ангал бий болсон.

	Газрын гүний үл мэдэгдэх агаад аядуухан өөрчлөлтөөс болж газрын гадаргууд ан цав үүсэх нь сонирхолтой аж. 

	1966 оны эхээр Кызылкумаас ийм сураг чимээ дуулджээ. Говь цөлийн төв хэсэгт тав зургаан сантиметр хүртэл өргөнтэй гүнзгий цав бий болсон байна. Олонх нь хэдэн километрээр үргэлжлэх ажээ.

	Эл үзэгдлийн шалтгаан юу байсан юм бэ? Кызылкумийн цөлийн доор уул үүсэх процесс явагдаж газрын гүний уул нуруу хөдлөхдөө цөлийг хага татаж шүү дээ! Эндхийн хэсэг бусаг газрыг маш удаан өргөгдөж байгаа гэж эрдэмтэд үздэг.

	Газар хөдлөлийн хүчийг баллаар хэмжихэд хүний сэтгэгдэл сэрлээс ихээхэн хамаардаг болох нь аяндаа мэдэгдсэн. Ийм учраас газар хөдлөлийг үнэлэх илүү бодитой өөр арга бий болгосон. Үүнийг газар хөдлөлөөр үүссэн уян харимхай хэлбэлзлийн нийт эрчим хүчийг илэрхийлэх жишмэл хэмжигдэхүүн болох магнитудаар хэмжинэ. Магнитудын хамгийн их утга нь ойролцоогоор 9 юм. Магнитуд газар хөдлөлийн эх үүсвэрийг хүчээр нь бүр тодруулбаас эрчим хүчээр нь жиших боломж олгоно.

	Гэлээ ч гэсэн газар хөдлөлийн уршиг магнитудаас дандаа шууд хамааралтай байхгүй гэдгийг хэлэх нь зүйтэй. Нэг л ижилхэн магнитудтай атлаа газар хөдлөл жинхэнэ эвдрэл сүйтгэл, гай гамшгийг тарьж ч болох, эсхүл ерөөс огт зүгээр өнгөрч болох юм.

	1960 оны гуравдугаар сарын 1-ний шөнө Мароккод газар долгисон хөдөлсөн. Москвагийн газар хөдлөлийн станц хөрсний хэлбэлзлийг зургаан микрон буюу зууны зургаан миллиметрээр тэмдэглэжээ. Ингэхлээр мароккийн газар хөдлөл тийм хүчтэй биш байсан байна. Гэтэл тэрээр Агадир хотыг аймшигтайгаар сүйтгэжээ. Газар хөдлөлийн яг голомт дээр байсан энэ хотод газрын гүний байгалийн гамшгийн эвдлэх хүч туссан явдалд хэргийн учир оршмуй.

	Газрын гүний доргилтын эвдлэх хүч газар хөдлөлийн голомт чухам хэр гүнд байгаагаас бас хамаарна. Их гүн бол газар хөдлөлийн тархах долгионыг зөөлрүүлж газар дээр гарч ирэх эвдлэх хүчийг нь бууруулдаг. 1963 оны долоодугаар сард Курилийн Самушир арал дээр байсан зөвлөлтийн одон орон судлаачид нар бүрэн хиртэхийг ажиглажээ. Тэд бас таатай бус байгалийн үзэгдэл болох газар хөдлөлд өртсөн юм. Тэр магнитудаар хэмжсэнээр бол тухайн жилийн хамгийн хүчтэйнх нь нэг байв. Гэхдээ голомт нь усан доор их гүнд байсан тул доргилтын цохих хүч нь сая дахин багасжээ. Шинжилгээний ангийн нэгэн эмэгтэй хуучлахдаа өглөө эрт хооллож байх үеэр эхний доргио болж, чийдэн дороо тарчигнаж ширээн дээрх сав суулга «амь» орсныг хүмүүс гайхан харцгааж байсан гэжээ.

	Ер нь ч тэгээд хол гүний байрлал дандаа өлзийтэй бус. Ихэнхдээ голомтын шинж байдал хэмжээнээс хамаарна. Хэдхэн минутад том хотыг үнсэн товрог болгож хэдэн арван мянган хүний амь насыг бүрэлгэсэн тохиолдлыг түүх мэднэ. Гэтэл зарим ийм газар хөдлөлийн голомт маш гүнд оршиж байсан билээ.

	Ерөнхийдөө газар хөдлөл бүхэн өөрийн гэгдэх «бүрдэл хэсэгтэй» чухам эндээс л тарих уршиг ихэнхдээ хамаардаг.

	Газар хөдлөл олонтоо тохиох нутаг дэлхийн бөмбөрцөгт хоёр л зурваст байршина. Нэг нь зүүнээс баруун тийш үргэлжилж тоймлон хэлбэл Зондын арлаас эхлээд Панамын хүзүүвчээр дуусна. Энэ бүс Гималай Памиро-Алая нуруу, Кавказ, Балканы хойг, Апениний уулс, Пиренейгээр дамжин Атлантын далайг гатална. Нөгөө нь болох номхон Далайн бүс нь Япон, Филиппин, Гавайн болон Курилийн арал, Аляск, Исланд тэгээд Хойд, Өмнөд Америкийн баруун эргийн дагуу үргэлжилж улмаар Калифорнийн нуруу, Перу, Чили цаашаа Галт Газар, өмнөд туйлд хүрнэ.

	Манай орны газар хөдлөлийн идэвхтэй уулархаг бүс нутагт Крым, Кавказ, Копетдага, Памир, Тяньшань, Байгал хавь, Курил - Камчаткийн нум агаад бусад нутаг орно.

	Эл бүх бүс тохиолдлын хэрэг үү? Үгүй ээ! Газрын гадаргын царцдасны бүтцийн процесс гол нь уул бий болох явцтай холбоо бүхий тодорхой зүй тогтлын илэрхийлэл мөн. Хаана илүү залуу уулс оршиж байгаа, хаана өнөө үед уул хэлбэржих процесс явагдаж буй хаана сөнөөгүй галт уул суунаглаж байгаа чухам тэнд л ихэнхдээ газар хөдлөлийн голомт байх болно.

	Бусад бүс нутагт ч гэсэн хааяа хааяа газар «тавтиргүйтнэ». 1091 онд «нийслэл хот» Киев маш хүчтэй газар хөдлөлийг үзэж 1230 онд Владимирын оршин суугчид газар доорх эмх замбараагүй хүчийг мэдэрсэн буюу. 1626 онд Орост ч тэрхүү он дарааллын бичиг зохиогчийн: «Помори даяар, Соловка, Усть-Кольд газар чичирч байлаа» гэсэн үгээр дурсал болон үлджээ.

	Орчин үеийн газар хөдлөлийн мэргэжилтнүүдийн үзэж байгаагаар харьцангуй тайван бүсэд орших Москвад ч хүртэл газар хөдлөлөөс тойроогүй юм. 1445, 1802 онд Москвад газар донсолсон билээ. 1445 онд элдэв хонх өөрсдөө хангинаж оршин суугчид ертөнцийн мөхөл ирж байгаагаас зайлахгүй гээд ухаангүй айцгаажээ.

	Тэгвэл харьцангуй тайван гэгч юу юм бэ? Яахлаараа туйлын биш харьцангуй байдаг бил ээ дээ? Учир нь гэвэл манай гарагт геологийн үйл явц хөгжил явагдаж байдаг болохоор туйлын тайван бүс байхгүй байж ч болохгүй. Тэгээд ч тэр ямар нэг дотоод хүч буюу гаднын нөлөөлөлд (нар, сар бусад) төдийгүй хүний үйл ажиллагааны нөлөөн дор байдаг юм. Хүмүүс дэлхийн нүүр царайг өөрчилж байна гэж бүр тодорхой зөвтгөж бахархан ярьдаг билээ. Гэхдээ энд гарагийн «нүүр царайны» өөрчлөлт бүхэн тодорхой байдлаар нэг бол гэнэт огцом суух, эсхүл нурах, үгүй бол газар хөдлөлөөр дээгүүрт орох тэр бүс нутагт хүний ухвар мөчид үйл ажиллагаанаас болж газар хөдлөлийн аюул ихээхэн нэмэгдэж байгаа тухай эрдэм шинжилгээний лавтай баримт сэлт бий.

	Хаана ч тэр, хэзээ ч тэр газар хөдлөөгүй тийм нутаг манай дэлхий дээр байх нь юу л бол доо. Зөвхөн газар хөдлөлийн мэдрэмхий багаж мэдрэх төдий сул доргилтыг өдөр бүхэн газар хүлээн авах аж. Тэр жилдээ зуун мянгаас доошгүйгээр тоологдоно гээч! Газар хөдлөл дунджаар хоногт гурван зуун удаа болж байдаг гэсэн үг юм...

	Газрын хэвэлд аварга том хэсэг чулуулаг хурдан шилжих үед газар хөдөлдөг жамтай. Ийм шилжилт буюу газар өргөгдөж суух тэр ором дээр газар хөдлөлийн голомт үүснэ. Голомтын орших гүн, дээр дурдсанчлан янз бүр. 8—10 километрээс өгсүүлээд гурван зуу, тэр ч атугай найман зуун километр хүрэх буюу. Аливаа тохиолдолд их эсвэл бүр өчүүхэн ямарваа байдлаар сууриасаа хөдлөхөд уян харимхай хэлбэлзэл заавал үүсэж тэр нь газрын гадаргуугаар дамжин гүйх ажээ. Уг хэлбэлзэл голомтоос хэр хол явах нь эрчим хүч, эрчээс төдийгүй бас тархах орчноос хамаардаг.

	Сүйтгэл нь газрын гадаргын хүчтэй агаад огцом хэлбэлзлийн уршиг мөн. Тэрээр хүмүүст гай гамшиг тарина. Гай зовлонг давж гарсан хүмүүс эвдэрч гэмтсэнийг сэргээн засварлаж амьдрал ахуйгаа ахин төвхнүүлэх нь тэр. Ард олны сэтгэл зүрхэнд хэчнээн ийм эмгэнэлт явдал хоногшин үлдсэн юм бол доо!

	 

	 

	Хатуухан 1976 он

	1923 онд болсон лут хүчтэй газар хөдлөл Японд гамшиг учруулж Токиод зуун тавин мянган хүн амь цасаа алдсан билээ. Япончууд үүнийг мартаагүйгээр барахгүй хэзээд давтагдана гэж айж эмээн хүлээдэг юм.

	Хүлээсээр л бэлтгэсээр л. 1976 оны долоодугаар сарын нэгэн өдөр их хүчтэй газар хөдлөлийн үеэр үүсэх уршгийг арилгах сургуулийг японы нийслэлд хийж энд японы 58 000 цагдаа, хэдэн зуун автомашиныг дайчилжээ. Агаарт нисдэг тэрэг эргэлдэж «түргэн тусламжийн» машин «хэлмэгдэгсдийг» хээрийн эмнэлэгт аваачиж байлаа.

	Тэгтэл ийм явдал болсон гээч: сургууль шувтрах тийшээ хандаж байтал «аврах» ажил ид явагдан буй Хонсю арлын төв хэсэгт жинхэнэ газрын гүний доргилт болжээ. Үнэндээ эвдрэл, амь хохирох явдал гараагүй хэдий боловч уг газар хөдлөл Токиог заналхийлэх аюулын тухай дахин сануулсан гэхэд болох юм.

	Ер нь 1976 он сүйтгэлтэй газар хөдлөлөөр элбэг байсан нь олон ард түмэнд гашуун дурсамж үлдээснийг хэлэх хэрэгтэй. Газрын гүний догшин долгио Гватемалл, Итали, Шинэ Гвиней, Хятад, Филиппин, Туркт... их гай гамшиг тарьсан юм.

	1976 оны хоёрдугаар сарын Гватемалд болсон газар хөдлөл улс орон даяар аюул учруулж хүн амын зургааны нэг нь орох оронгүй хоцорчээ...

	Энэ явдлаас хойш гурван сар өнгөрөөд байхад сонинууд мэдээлсэн нь: 

	 

	«Тавдугаар сарын 7-ны шөнө Италид газар хөдөлсөн нь Европын ихэнх нутгийг хамарлаа. Амь насаа алдагсдын тоо 900-гаас давж олон зуун хүний хувь заяа тодорхой бус байна. Жемонд бүхэл бүтэн гудамж газрын хөрснөөс арчигдаж, ангалд тавилгын үлдэгдэл, хүүхдийн тэрэг, тоглоом... харагдана. 6,9 балл бүхий анхны доргилт Берлин, Польш, Югославын Сараево хотод мэдэгджээ. Пиза дахь «унжмал цамхаг» савласныг электрон мэдрүүл тэмдэглэн бичжээ. Неаполиос зүүн тийш газар хөдөлж 1425 хүн нас барсан. 1932 оноос хойш Италид болсон хамгийн хүчтэй газар хөдлөл нь энэ билээ».

	 

	Чингээд сарын дараа алс холын номхон далайн Шинэ Гвинейн арал дээр газар доорх эрс эргэлтийн хүчинд урьд өмнө үзэгдээгүй тийм суулт болж 37 тосгон, 9000 гаруй хүнийг булшилжээ.

	Тэр жил ТАСС мэдээлэхдээ: 

	 

	«Жакарт. 

	Долоодугаар сарын 15. 

	Хүчтэй газар хөдлөлөөр үзэсгэлэнт байгаль, эртний сүм дуганаар дэлхий дахинаа нэрд гарсан Индонезын олтиргийн Бали арлын баруун хэсэг тэр аяараа ангал болон хувирч тэндхийн хэдэн арван мянган оршин суугчид хэлмэгдэж амь үрэгдэв... Газар доорх хоёр доргио л арлын хойд эрэгт орших 50 000 хүн амтай Серирит хотыг газрын хөрснөөс арчих мэт болгосон».

	 

	Бүгд Найрамдах Хятад Ард Улсад 1976 оны зун олон хоногийн турш газар салгачхаж амь үрэгдэгсдийн тоо хэдэн зуун мянгад хүрчээ.

	1976 оны газар хөдлөл Филиппиний хувьд хамгийн сүйтгэлтэй нь байсан юм. Голомт нь далайд оршиж далайн ёроолоос бий болсон арван метрийн давлагаа арлынхны эрэг дээрх нэг бус мянган урцыг урсгажээ. Мөн оны арван нэгдүгээр сард газрын доорх хүчит доргилт туркийн Мурадие хот, ойролцоох хоёр зуу орчим тосгоныг үнсэн товрог болгож тэнд зургаан мянган хүн үхжээ.

	Тэр жилийн гамшиг манай орныг тойрч гараагүй юм. Узбекийн Газли тосгон дахь цагны зогссон зүүнүүд чухам хэдийд газар доргисныг нарийн заанам. Энэ нь 1976 оны тавдугаар сарын 17-ний өдрийн өглөөний 7 цаг 58 минут 33 секунд юм.

	Газар хөдлөл минут гаруйхан үргэлжилсэн боловч бараг бүх юмыг нурааж эвдлэхэд хүрэлцээтэй байлаа. Газрын гүний доргилтын хүч 9 балл хүрчээ. Түүний голомтын төв Газли тосгоноос далан километр зайтай Кульжуктау нурууны хаяа уулын бойрд байсан. Энд газар хөдлөлийн хүч арван баллд дөхөж очсон. Тэрээр Дундад Азийн олон бүс нутгийг хамарч доргилтын хүч Бухард долоо Ташкентад таван балл хүрчээ.

	Иймэрхүү явдал энд сүүлийн удаа 1821 онд болсон. Үүнээс хойш зуун тавь гаруй жил өнгөрөөд цөлийн доорх хэвлийд ямар нэг юм алдагдаж гүний давхаргын эвдрэл тохиолджээ. Газраар дамжсан чичирхийлэл их гамшиг учруулж билээ.

	Тэр өдөр олон газраас түгшүүрт мэдээ ирсээр л. Тухайлбал Мара, Чаржоу, Тежен, Ашхабад, Гиссарын хөндий, Куляб муж... Газар муухай аашлахдаа Узбек, Туркмен, Тажик гэсэн гурван бүгд найрамдах улсыг хамарчээ. Бухар хотын хуучин хэсэг нь сүрхий хэлмэгдсэн авч азаар уран барилгын дурсгалууд нь «тэсэж» үлдсэн юм.

	Тэр хавар Тажикт байгалийн элдэв догшин хүч бүгдээрээ л уяанаасаа мултарсан лугаа адил байв. Газар хөдлөлтэй хамсан аадар цутгаж, уулын үер бууж, мөндөр нүдэх нь тэр. Гиссарын хөндийд буусан уулын үер, ус ашиглах техникийн байгууламжийг гэмтээжээ. Тежен рүү урьд хожид үзэгдээгүй шавар чулуу бүхий уулын үер ирж явсан. Хотыг хамгаалахын тулд хэдэн мянган хүн нэг л шөнө 8 километрийн далан байгуулжээ. Ашхабад болоод орчинд нь хүнд автомашиныг хөрвүүлсэн тийм урсгал үүсгэсэн маш усархаг бороо оржээ.

	Газлид таван сарын 17-нд юу гэгч болсон бэ?

	Оршин суугчид өгүүлсэн нь: 

	 

	Газрын гүнээс настан дайчдад бол их бууны алсын буудлыг санагдуулам бүдэг нижигнэсэн дуу гарч тэнгэр гэнэт харанхуйлж тэнгэрийн хаяа руу хэлбэсхийх шиг болоод явчихсан. Тар нярхийн байшин зад үсэрч, энд тэндгүй мод хөглөрөх болсон. Манарсан их тоос шороо тосгоны дээгүүр хэдэн зуун метрт бужигнан хийснэ...

	 

	Байгалийн хүчин энэ удаад хүмүүст өршөөлтэй байсныг хэлэх хэрэгтэй. Тэр бүр эртнээс өөрийгөө урьдчилан мэдэгдэж байсан гэхэд болох юм. Энд анхны доргио дөрөвдүгээр сарын 8-нд болж, Газла тосгоны олон байшин нурсан юм. Хүмүүс ч дохио санамж авч угсармал хөнгөн жижиг байшин, майхан бүхий хотхонд байрлаад шинэ доргилтыг хүлээж байлаа. Хоёр дахь удаа маш хүчтэй газар хөдлөх үеэр тосгонд хүний амь бараг сүйдээгүй юм.

	Байгалийн мухар сохор хүчинтэй газличууд эрэлхэг зоригтой тулж анхнаасаа л тэмцэлдэж, сандарч тэвдэх, үймж бужигнах явдал гараагүй, тэгээд ч хийн орд газрын ажил зогсоогүй билээ. Аюул учирсан тэр мөчөөс л улс орон даяар газличуудад өгөөмөр гараа сунгаж, Ташкент, Ленинград, Баку, Волгоград, Москва, Свердловскоос тусламж ирсэн... Барилгачид очиж, барилгын материал саадгүй илгээх болсон. Шинэ Газлийг хурдан хугацаанд байгуулсан юм.

	Тэр нэгэн цагт оросын газар хөдлөл судлалын үндсийг тавигч Б. Б. Голицын газар хөдлөл гэгчийг Дэлхийн хэвэл рүү түр зуурхан тусгаж тэнд чухам юу болж байгааг харж ойлгоход туслах нэг ёсны дэнлүүтэй адилтгаж болох юм гэж хэлжээ. Голомтоос газрын хэвлээр тархах газар хөдлөлийн долгио нь дэлхийн бөмбөрцгийн бүтцийн талаар санал дэвшүүлэх боломжийг эрдэмтдэд олгодог.

	Газлийн хүнд бэрх цаг үед газар хөдлөлийн дэнлүү зөвхөн газрын хэвлийг гэрэлтүүлсэн төдийгүй манай оронд бий болсон хүмүүсийн хоорондын шинэ харьцаа, жинхэнэ ах дүүгийн барилдлага, найрамдал, зовлон учрах мөчид туслахад ямагт бэлэн байдгийг тод томруун илтгэн харуулсан юм.

	 

	 

	Мохенжо-Даро яаж мөхөв?

	Археологичид тавиад жилийн өмнө Шумер, Эртний Египетийн дараа гуравт орох Эртний Энэтхэгийн өндөр соёл иргэншлийн нууцыг тайлсан юм. Дөрөв орчим мянган жилийн тэртээ Инд мөрний хөндийд Хараппа, Мохенжо-Даро хэмээх хоёр том хот өргөжин хөгжиж байжээ. Эртний хаанчлалын үеийн Египетээс хоёр дахин том газар нутагтай боолын нийгэмт их гүрний төв нь уг хоёр хот юм.

	Хотууд тухайн цаг үедээ л өндөр соёлоороо нэрд гарсан билээ. Чулуу дэвссэн шулуун гудамж, ариутгах татуургатай, халуун хүйтэн усны шугам бүхий хоёр гурван давхар тоосгон байшин... Гар урчуудын урлалаараа алдаршжээ. Хоёр хот хоёулаа Египет, Крит, Месопотамитай гүйлгээ ихтэй худалдаа хийдэг байжээ.

	Манай тооллын өмнөх хоёр дахь мянган жилийн дундуур Мохенжо-Дарын хүн ам дөчөөд мянгаар тоологдож байв. Гэтэл дараа нь хоёр хот ер бусаар ор сураггүй алга болжээ. Тэднийг огтхон ч байгаагүй юм шиг дурсахаа ч больсон юм.

	Хотыг үгүй болсонтой холбогдон элдэв таамаглал юуг ч эс ярив даа. Үнэмшмээргүй юм хүртэл бий. Орчин цагийн хэлээр хэлбэл цөмийн материалтай харьцаж чадаагүйн харгаагаар цөмийн сүйрэл хотыг хөнөөсөн мэт. Харь газрынхны тухайлбал нүүдлийн араб омгийнхны довтолгооноос болсон гэлцэх аж.

	Археологичдыг нээсний дараагаар л эрт нэгэн цагт цэцэглэж байсан хоёр хотын сүйрлийн тухай шинэ санааг дэвшүүлсэн нь үнэнд ойртох бололтой. Эндхийн бүс нутагт хөрсний давхаргын бүтцийг судалсан хайгуулчин Рейке уг санааг анх гаргажээ. Тэр бээр Инд мөрний хөндийн төрхийг хувиргасан газар хөдлөлийн хүчтэй голомт Мохенжо-Дароос урагш зуун дөчин километрт байдгийг тогтоожээ. Чухамдаа тэрнээс л хамаг юм эхэлсэн байх.

	Археологийн малталт эндхийн хотыг сүйрүүлэхэд хүргэсэн үйл явдлын өрнөлийг тогтооход багцаалж болохоор материалыг өгсөн билээ. Чухам газар хөдлөл, үер гэгдэх байгалийн хоёр гамшиг зэрэг дайрч газар хөдлөл хөрсийг цовхчуулж улмаар Инд мөрнийг хааж урсгал нь гэдрэг эргэсэн байна. Чингээд л үерийн булингартах ус довтолж эхэлсэн аж. Мохенжо-Дарын ойролцоох нутаг олон метрийн лаг элсний зузаан үе доор оршин буй. Хотынхон хамгаалахыг оролдож далан босгосны ул мөр малтах үеэр олджээ. Гэлээ ч үерийн булингартах урсгалтай тэмцэхэд улам бүр хүндэрсээр л.

	Хот руу таван удаа үер дайрсан бололтой. Энэ нь хуучин балгасны үлдэгдэл дээр байгаа барьж байгуулсан зүйлээс илт харагднам. Үерийн довтолгоо бараг зуун жил үргэлжилсэн гэж эрдэмтэд таамаглаж буй болно. Өвчин тахал өлсгөлөн эл бүхэн аюул хөнөөлд өртөөгүй Энэтхэгийн зүүн өмнө зүгт эртний Гүжаратын нутагт шилжин суурьшихад хүргэсэн.

	Ингэж л байгалийн хөнөөл эрт үеийн хүн төрөлхтний соёлын нэгэн зулыг хайр найргүйгээр бөхөөсөн юм даа.

	 

	 

	Дошгин цунами1

	1960 оны тавдугаар сард Чилийн эргээр давлагаа оволзож газрын доорх хүчний эхний доргио хүмүүст өөрийгөө урьдаас мэдэгдэж буй мэт байлаа. Хэдэн цаг болоод газар яг л гэнэт янгинаж хатгуулсан аварга амьтан лугаа адил цочир доргих нь тэр. Ингээд хагас цаг өнгөрөхөд тэрээр багтран амь тэмцэж буй юм шиг сэгсчиж эхэлсэн.

	Гудамжинд зогсох машиныг хойш урагш нь холхиулж байв. Газар дээш өргөгдөж, доош сууж өргөн ангал үүсэж, үгүй болох аж. Модос учир зүггүй сэгсрэгдэн хугарч унах, тэр ч атугай үндсээрээ булга татагдах нь тэр гээч! Бетон суурь нь гэмтсэн зам дээр харагдаж байсан жижиг мухлаг тэрэг газар луу алга болсон юм. Нэгэн далайн боомтод элс шавар бүхий урсгал тийн цутган орж том хөлөг онгоцыг далайд явах аргагүй болтол нь суулгажээ. Хожим түүнийг зочид буудал болгон ашигласан билээ.

	Эргийн дагуух зурваст усанд автсан өргөн уудам нутаг энд тэндгүй бий болжээ. Зарим газрын уулсын байрлал шилжиж шинэ арлууд үүсэв.

	Гэвч бас ингээд дууссангүй. Газрын доргио намжсанаас хойш хэсэг хугацаа өнгөрөөд далай эргээсээ холдон ёроол нь ил гарч буйг хүмүүс харжээ. Бүр ч аймшигтай аюул тулгарах нь гээч! Үүнийг чиличүүд сайн мэднэ. Арваад минутын дараагаар далай аварга лут давлагаагаар буцаж ирэнгээ зэрэмдэг болсон газар усанд автах болно.

	Газар хөдлөлийн аймшигт догшин дагуулыг цунами гэж нэрлэнэ. Уг нэр аварга том давлагаа гэсэн япон үгнээс үүсжээ. Түүний эрэг рүү ирж буйг харахад огтхон ч давлагаа гэмээргүй харин оволзож догширсон далай тэр аяараа айсуй мэт сэтгэгдэл төрүүлнэм. Цунами цөлмөж сүйтгэх болно гэдэгт гайхах юм юу ч үгүй.

	1960 оны газар хөдлөлөөр Чилийн эрэгт давлагааны өндөр зургаан метрт хүрч үдээс хойших бүхий л хугацаанд далай хэд хэдэн удаа ухарч түрсэн юм.

	Олонх газарт хамгийн өндөр нь гурав дөрөв дэх давлагаа байлаа.

	Чилийн эрэгт үүссэн давлагаа номхон далайг гатлан японы Хонсю, Хоккайдо аралд хүрсэн билээ. Тэндхийн эрэгт байсан хөлөг онгоц боомтын байшин барилга байгууламжийг гэмтээжээ. Гэтэл чили, япон хоёр хоорондоо арван долоон мянган километр зайтай шүү дээ!

	Зуун наян хүн үрэгдэж, зуун тавин мянган хүн орох оронгүй болж амь зуулгын юмаа алджээ.

	Чилид амь үрэгдэгсдийн тоо бүр их, бараг хоёр мянга аж. Жаран мянгаад байшин бүрэн нурж зуун мянган байшин их багаар эвдэрчээ. Задгай далайд хамгийн хүчтэй цунамигийн нуруу (давлагааны урт гурван зуун километрт хүрдэг) хөлөг онгоцонд бараг мэдэгдэхгүй.

	Далайн мандлаар цунами ер бусын хурдаар, тухайлбал, цагт тавиас мянга хүртэл километр хурдлан «гүйдэг» байна шүү дээ! Үүнээс гадна эрэгт ойртох тусмаа л давлагаан улам өндөр болдог нэгэн этгээд онцлогтой юм. Ер нь тавин метр хүртэл өндөртэй усан хана гэмээр юм эрэгт довтлон ирэх нь маш ховор хэдий ч үнэхээр байх аж. Гэтэл ердийн өндөр нь 6 — 10 метр л байдаг шүү дээ. Энэ ч гэсэн замдаа таарсан бүхнийг устгахад хүрэлцээтэй гэдэг нь ойлгомжтой.

	Хоёр мянга таван жилийн түүхэнд дэлхийн бөмбөрцгийн бүх далай тэнгист 355 цунами бий болсон гэдэг мэдээ бий.

	Манай нутгийн Номхон далайн эрэгт омголон цунами нэг бус удаа довтолжээ. Үүний дөрөв нь хүнд уршиг тарьж нэг нь аюул сүйрэлд хүргэсэн билээ. Энэ хэрэг 1952 онд цунами хойд Курилийг хөнөөх үеэр болжээ.

	Үүний дараагаар зохион байгуулагдсан цунамиг урьдчилан мэдээлэх алба чилийн аюулын сураг чимээ болсон долгио Номхон далайн эрэгт ирэх үеэр шалгалтаа давсан юм.

	Өнөө үед цунамигаас хамгаалахын тулд далан хэлбэртэй элдэв янзын байгууламж байгуулж эргээр ой мод тарьж байгаа нь давлагааг хагалах үүрэг гүйцэтгэх аж. Байгалийн долгиог ярах усан доорх хад харгиа цунамид нөлөө үзүүлдэг билээ...

	1755 онд болсон Лиссабоны газар хөдлөл Европын ард түмний сэтгэлд хоногшин үлджээ. Газар хөдлөлийн голомт Атлантын далайн ёроолд, Португалийн нийслэлээс хэдэн арван километрт байсан юм. Тэрний далайн мандал дээгүүр үүсгэсэн гуч орчим метрийн өндөр давлагаа нь эргээсээ халин гарч жаран мянган хүнийг урсган бүрэлгэж Лиссабоны хэдэн зуун байшинг нураажээ.

	1896 оны зургаадугаар сар. Японы Хонсю арлын хойд эрэгт хорин таван метр хүртэл өндөр давлагаа довтлон иржээ. Эхлээд далай зургаан зуу гаруй метр ухран холдож ил гарсан ёроолоос нь цэнхэрдүү гэгээ туяарч тэр гэрэл мөнхүү саргүй бүрхэг шөнө мод харагдахаар тийм хурц гэрэлтэж байсан юм гэж хожим нь амьд үлдэгсэд хуучилж билээ.

	Далайд таарсан загасчид эрэг рүү довтлон яваа эхний том давлагааг хурц гэрэлтэх чийдэнтэй цэргийн хөлөг онгоц гэж андуурчээ. Энэ нь цунамигийн дээр байсан гэрэлтэх бие махбод гялсхийсэн бололтой.

	Цунамигийн үед далай ер бусын хурцаар гэрэлтдэгийг гэрчлэх олон учрал мэдэгдэж байгаа билээ. Тэрээр сүйтгэх долгио эрэгт ханаран ирэхээс хоёроос гурван минут буюу тэр ч атугай хэдэн арван секундийн л өмнө гэрэлтэх ажээ.

	 

	 

	Сансарт хүргэсэн ул мөр

	Газрын гүний эрс эргэлтийн мөн чанараас олон зүйл нээгдээгүй агаад тодорхой бус байгаад гайхах хэрэггүй. Газар хөдлөлийн «бэлтгэл ажилд» элдэв янзын хүч, хүчин зүйлс оролцдог. Үүнээс гадна энэ байгалийн хүчний ихэнх голомт хүн нэвтрэхээргүй тийм гүнд байрладаг.

	Өнөө үед эрдэмтэд зарим газар хөдлөл хаана ямар хүчтэй болохыг урьдчилан хэлж чадаж байгаа хэдий боловч хамгийн гол нь шинжлэх ухаан газрын хэвлийн аль хэсэгт хэдний өдөр, хэдэн цагт хэлбэлзэл үүсэхийг урьдаас мэдэж хараахан чадахгүй байгаа билээ. Гэлээ ч энд олон зүйл мэдэгдээд байгаа шүү дээ. Жишээлбэл яг газар хөдлөхийн өмнө газрын гадаргуугийн зугуу хөдөлгөөн өөрчлөгддөгийг тогтоожээ. Үнэндээ үүнийг тодорхойлох шинж тэмдэг гэж үзэж болохгүй. Юу гэвэл янз бүрийн шалтгаанаар ийм хөдөлгөөн үүсэж болно.

	Эргэлзэх явдал үгүй нэгэн зүйл гэвээс газар хөдлөл бол тохиолдлын үзэгдэл биш. Тэр дэлхийн царцдасны хөдөлгөөний улмаас Газрын бөмбөрцгийн гүнд явагдана. Ийм болохоор уг хөдөлгөөний үүсэх шалтгааныг мэдэх зүй тогтлыг бүх талаас нь судлах хэрэгтэй. Энэ нь маш бэрхшээлтэй зорилт боловч орчин үеийн шинжлэх ухаан асуудлыг шийдвэрлэж буй болно.

	Дэлхийн тектоник хөдөлгөөнийг үүсгэх олон шалтгаан бий. Газрын бөмбөрцгийн гүнд ихээхэн дулаан хуримтлагдаж, Газар дулаанаа ертөнцийн орон зайд алдах тул «гадна тал»-аасаа хөрнө. Энэ үед гадаргуу нь агчиж дэлхийн царцдасны янз бүрийн хэсэгт өөр өөр даралт бий болж үүний улмаас хөдөлж болох юм.

	Газрын дотоод өндөр температурын үрээр мантигийн бодис үл хувирна. Тэр бодис нэг байдлаас нөгөө байдалд шилжих үед багтаамж нь өөрчлөгдөж ингэснээр газрын хэвэл дэх хөдөлгөөнийг үүсгэх ажээ.

	Дэлхийн царцдасны хөдөлгөөнд хүндийн хүч нөлөө үзүүлдэг. Дэлхийн бөмбөрцөг янз бүрийн хувийн жинтэй бодисуудаас тогтоно. Илүү хүнд уулын чулуулаг нь доошоо сууж, арай хөнгөн нь дээшээ өргөгддөг байна.

	Өнгөрсөн зуунаа профессор Н. Слигунов тэр үед болсон вернений (Алма-Атагийн) эквадорын болоод бусад газар хөдлөлийг дагалдан хүчтэй соронзон долгисол үүсэж байсныг ажиглажээ. Ташкентад 1966 онд болсон газар хөдлөлийн үеэр яг голомтын дээр хийн мандлын гэрэлтэлт үзэгджээ. Энэ нь Дэлхийн цахилгаан талбай өөрчлөгдсөнтэй холбоотой болох нь тодорхой.

	Манай өдрийн гийгүүлэгчийн Дэлхийд нөлөөлөх нөлөөллийг судлах талаар өнөө үед эрдэмтэд ихээхэн анхаарч байна. Наран дээр болж буй зарим процесс Газрын байгалийн үзэгдэлд тодорхой нөлөө үзүүлж буйг илтгэх цөөн биш баримт мэдээ хуримтлагдаад байна. Нарны толбоны (наран дээр явагдах дэлбэрэлттэй холбоотой) тоо өссөн жил Дэлхийн царцдасны хөдөлгөөн нэмэгдэнэ.

	Уг асуудлыг судалсан америкийн геофизикч Д. Симпсон бичихдээ: 

	 

	«Хэрэв нарны толбо тоо зуун тавьд хүрвээс газар хөдлөх магадлал нь нарны толбо тавь байх үеийнхээс гучин нэг орчим хувиар их байх болно. Өнгөрсөн өдрийнхөөс нарны толбоны тоо хориор зөрөөтэй байвал газар хөдлөлийн үүсэх магадлал эрс ялгаа байхгүй үеийнхээv ойролцоогоор хорин зургаан хувиар их байх болно» 

	 

	гэжээ. Тэр бээр 1950-иас 1963 онд болсон хорин хоёр мянган газар хөдлөлд дүн шинжилгээ хийгээд ийм дүгнэлтийг хийжээ.

	Нарны идэвхжил огцом хурдан өөрчлөгдөх үед л голдуу газар хөдөлнө. Нарны идэвхжил (арван нэгэн жилээр давтагдана) буурах үед Наран дээр юунаас илүү хүчтэй дэлбэрэлт ажиглагдах ажээ. Чухам энэ л үед газар чичрэх нь олонтоо.

	Наран дээр маш хүчтэй дэлбэрэлт болсон 1959 оны долоодугаар сарын 15-ны өдөр Газар дээр газар хөдлөл хамгийн олон тэмдэглэгдсэн нь сонин буюу.

	Энэ нь тохиолдлын хэрэг үү, аль эсвэл ямар нэг холбоо байна уу?

	Олонх эрдэмтэд холбоотой гэсэн саналтай байгаа билээ. Нарны (өнгөт мандлын ч гэж нэрлэдэг) дэлбэрэлтийн үед цацрал нь олон дахин өсөж улмаар Дэлхийн соронзон мандалтай харилцан үйлчилж соронзон шуурга үүсгэнэ. Газар дээр шуурах соронзон шуурга дэлхийн эргэх хурдад нөлөөлж цаашилбал газрын царцдас дахь физик хүчлэлийг нэмэгдүүлэхэд хүргэнэ.

	Нар, Дэлхий тэрчлэн Газар, Сарны хооронд өөр холбоо ч бас бий. Нар Сарны таталцал бас сансрын систем болох Газар - Сар, Дэлхий - Нар тогтолцооны эргэх үед бий болох төвөөс зугтах хүчний нөлөөгөөр манай гарагийн гадаргуугаар үе үе түлхэлтийн долгио үүсдэг гэдгийг аль эрт тогтоожээ. Тэр хуурай газар дээр мэдэгдэхгүй (эрдэмтэд газрын түлхэлт гэж нэрлэдэг) гагцхүү багаж хэрэгсэл мэдрэх боломжтой юм. Харин усанд буюу далай тэнгисийн эрэгт багажгүйгээр тодорхой харагддаг билээ. Энэ үеэр ус эргээсээ нэг үе холдон одож нэг үе эрэгт тулж ирдэг. Атлантын далайн Фанди буланд түлхэлтийн долгионы өндөр арван найман метрт хүрсэн гээч!

	Газрын түлхэлт хүмүүст мэдэгдэхгүй хэдий боловч угтаа газрын гадаргуу болоод дэлхийн бүх л хатуу биетийг хэв гажилд оруулдаг билээ. Түлхэлтийн долгио дамжих үеэр газрын гадаргуу тавин сантиметр өргөгдөж болох юм.

	Гүржийн эрдэмтэд бараг есөн зуун жилийн түүхэн баримтыг судлаад Кавказын чанад дахь хамгийн хүчтэй сүйтгэх газар хөдлөл арван тавны сар гарах үеэр тохиолдож байсныг илрүүлжээ.

	Ленинградын одон орон судлагч Н. Козырев Дэлхий, Сар хоёрын харилцан холбоо нэг талын бус болохыг нотолж бичихдээ: 

	 

	«Сар, Газар дээрх царцдасны процессууд өөр хоорондоо нягт холбоотой болох нь Сар биеэ даасан тэнгэрийн эрхэс биш Дэлхийн нэгэн тив нь л гэмээр байх аж. Жишээ нь Япон буюу Египетэд газар хөдөлсний маргааш нь Сарны аль нэгэн өрхөд хий гэрэлтэж үзэгддэг. Энэ нь тохиолдлын хэрэг үү? Үгүй л гэж бодож байна. Олон жилийн ажиглалтаас харахад бараг л газар хөдлөл бүхэн Сарны гадаргад ер бусын үзэгдлийг бий болгодог. Эл бүхэн өөр хоорондоо ямар ч харилцан холбоогүй гэж үзвээс учир утгагүй зүйл болох биз ээ» 

	 

	гэжээ.

	Галт уулын дэлбэрэлт, хөрсний хэлбэлзэл, сарны үзэгдлийн тоо газар хөдлөхийн өмнөхөн агаад, хөдөлсний дараахан огцом өснө. Биднийг гэрэлтүүлэх шөнийн од Дэлхийн таталцлын талбайн аливаа өөрчлөлтийг толь мэт тун ч соргог тосон хариулах бололтой. Газар хөдлөлийг урьдчилан хэлж сурахыг хичээнгүйлэх эрдэмтэд тал бүрийн иж бүрэн судалгаа шинжилгээ хийж өргөн фронтоор ажиллах болсон. Тэд дотоод учир шалтгаан, тэрчлэн гаднах нөлөө, сансрын хүчин зүйлээр үүсэх тийм процессуудыг нягтлан судалж байна.

	Эрдэмтэд газар хөдлөлийн өмнөх буюу дагалдан явагдах тэр бүхнийг ч анхааралгүйгээр орхиогүй юм. Тухайлбал японы судлаачдын үзэж байгаагаар газар доорх аягүйдлийн өмнө тэнгэр хангай задарч их тунадас буух хийн мандлын даралт хэт буурдаг байна. Газрын гүний хүчтэй доргилтыг аянгын цахилгаан цахилах явдал дагалддаг жамтайг ажиглажээ. Тэгээд ч энэ нь үүлгүй цэлмэг байхад тохиолдох нь цөөнгүй ээ. Газар хөдлөхийн өмнөхөн яагаад ч юм тэнгэр ер бусын хачин гэрэлтэх аж. Тэнгэрт ямарваа юм хурц гялсхийх, эсвэл гэрэлтэх багана үүсэх, заримдаа гэрэлт бөмбөлөг бий болно. Японы Идзу арал дээр 1930 онд болсон газар хөдлөлийг нүдээрээ харсан хүмүүс тэнгэр дэх гэрэлтэлт удаавтар цахилах цахилгаантай төстэй байсныг батлан хэлж байгаа болно. Олон хүн туйлын туяа лугаа адил гэрэлтэх зурвас, гэрэлтэх бөмбөлгийг харсан ажээ.

	1948 онд Ашхабадад болсон гайт газар хөдлөл гэрлийн үзэгдлийг даган явагдсан. Нүдээрээ үзсэн хүн бас тэгээд жирийн биш эрхэлсэн ажлаараа цаг уурч төдийгүй мэргэжилтэн тийм хүн ярихдаа: 

	 

	«Би унтахынхаа өмнө цэвэр агаараар амьсгалахаар гэрээсээ гарсан. Гэнэт нүд гялбам хурц цахилгаан бий болж улмаар нум хэлбэртэй болсноо уулнаас наашаа хөдөлсөн. Ингээд надаас 30—40 метр зайд ус түрэх цамхгийн хавьд газар луу алга болсон. Тэр ч хоромхон зуур алга болонгуут л газар чичирхийлж эхэлсэн юм» 

	 

	гэжээ.

	 

	 

	Амьтад ч мэдэрдэг юм

	Японы эрдэмтэд газар хөдлөл, зарим амьтны ааш араншин хоёрын холбоог эртнээс нааш анхааран үзэх болжээ. Токиогийн их сургуулийн биологич Ясую Суэхиро хүчтэй газар хөдлөхийн өмнө далайн гүнд амьдардаг зарим амьтад дээшээ гарч ирдэг болохыг нотолсон цөөн бус баримт сэлтийг цуглуулжээ.

	Энд түүхэн ойллогод бичсэн зүйл манай үеийнхний нүдээрээ харсан хүмүүсийн яриа ч бий. Японы нийслэлийг сүйдэлсэн 1923 оны аюулт газар хөдлөлийн өмнө нэгэн загас судлалч Токиогийн ойролцоох Хаяма хэмээх жалгайд гагцхүү маш гүнд амьдардаг «сахалт сагамхай» гүехэн уснаа олноороо явахыг харжээ. Хоёр хоноод аймшигт газар хөдлөл болж зуун тавин мянган хүнийг хөнөөжээ. Арван жилийн дараа 1933 онд маш гүнд амьдардаг могой загасыг Одавара бүс нутгаасаа загасчин бариад, биологичид авчирч өгсөн. Чухам тэр өдөр нь газар доорх хүчтэй доргилт Японы номхон далайн эргийг сэгсчжээ.

	Аюулт газар хөдлөл болохоос хэдхэн цагийн өмнө Югославын Скопле хотын амьтдын хүрээлэнгийн амьтад нэн тогтворгүйтэх болсон. Эхлээд чононцор чанга ульж, араас нь бар, заан, арслан дагалдаж байв.

	Газар хөдлөлийг урьдчилан мэдэхийн тулд Японд нэгэн зүйл жижиг загас ашиглаж байна. Газар доорх анхны доргилтоос хэдэн цагийн өмнө тэд аквариумдаа ийш тийшээ сүлжилдэж эхэлнэ.

	Сэтгүүлч В. Песков ташкентын газар хөдлөлөөс гурван жилийн өмнө тэмдэглэлийн дэвтэртээ: 

	 

	«Галт тэрэгний бүхээг дэх хөрш маань гэр бүлийнхний зургаа үзүүлэв. Тэр дунд овчарк нохойн зураг байгааг би харсан юм. Хөрш маань ингэж ярьсан нь: Энэ нохой хүн шиг эрхэм нөхөр байгаа юм. Эхнэр бид хоёр Ашхабадад ажиллаж байлаа. Тэр шөнө, орой болсон хойно хоёул гэртээ ирсэн. Би цаас онгичиж эхнэр юм уншиж унтаагүй л байв. Охин маань тэргэндээ унтаж байсан юм. Гэнэт нохой хэзээ ч тэгж байгаагүйгээр байрнаасаа босон харайж охиныг цамцнаас нь зуугаад үүд рүү ухасхийх нь тэр. Галзуурчхаж гээч! Би ч буугаа авч эхнэртэйгээ хамт ухасхийн гарсан. Ард бүх л юм нурах шиг болсон билээ. Харсаар байтал хот даяар эвдрэн нурж байв...» 

	 

	гэж бичсэнээ дурдаж билээ.

	Эл бүхнээс үзэхэд болох газар хөдлөлийн голомтоос ирэх боломжтой ямарваа нэг дохиог амьтад хүлээж авдаг байна. Ямар дохио вэ? Хэт нам авиаг л сэрдэж байгаа буюу.

	Голомтод яваа яваандаа тогтвортой бус байдал бий болно. Тэр нь эцэстээ тасархай газар үүсэх том цул биетийг гэнэт огцом байрнаасаа хөдлөхөд хүргэнэ. Гэхдээ бүр эртнээс энд жижиг давхарга аажуухан байрнаасаа хөдөлж байдаг. Хааяа энэ нь хүмүүст мэдэгдэх аж. Жишээлбэл Ташкентад 1966 онд болсон газар хөдлөлийн өмнө хотын хойд захын суугчид газрын гүний чимээг, нэн ялангуяа байшингийн зооринд нэг бус удаа сонсжээ.

	Газар хөдлөл болохын өмнө голомт нь тогтворгүй байдалтай болж чулуулагт байнгын бяцхан хэлбэлзэл үүсдэг гэж бодож болно. Чухам ийм хэлбэлзэл нь хэт нам авиаг бий болгоно. «Газар доорх ертөнцөөс» ирэх түгшүүрийн дохиог чухам хэт нам авиа л амьтдад хүргэдэг нь илэрхий болох юм бол газар хөдлөлийн тухай хүмүүст эртхэн урьдчилан мэдэгдэх боломжийн багажийг бүтээж болох юм билээ.

	Саявтархан манай орны хэсэг эрдэмтдэд газар хөдлөлийг урьдаас мэдэхэд туслах нээлт хийсний учир диплом өгчээ. Тэд эрс эргэлт болохоос хэдэн сарын өмнө газар хөдлөлийн төвийн ойролцоох газрын гүний усанд радон, гелий, аргон хий тэрчлэн фтор, ураны нэгдлүүдийн хэмжээ ихэсдэг болохыг тогтоожээ. Уг зүй тогтлыг мэдсэнээр өнөө үед дөрөв, тав, түүнээс дээш баллын хүчтэй газар хөдлөлийг урьдчилан баттай хэлж болох байна.

	Газар хөдлөлтэй холбоотой судалгаа шинжилгээний ажиглалт таамаглалд дутуу хөтүү юм байхгүй байх аа. Газар хөдлөлийн аюул бүхий бүс нутагт амьдардаг хэн бүхэн гэртээ газрын гүний дайсан довтлоход бэлэн болсон тухайд цаг үеийг нь олж дохиолох тийм барометр шиг багажтай болох цаг мөдхөн биз ээ.

	Шинжлэх ухааны нийт түүх байгаль дээр танин мэдэж болохгүй юм юу ч үгүй гэдгийг хүмүүст нээн харуулж байгаа билээ. Тэгээд ч хүн байгалийн зүй тогтлыг улам гүнзгий, улам нарийн танин мэдсээр л. Ийм болохоор хэтдээ хүмүүс ямар ч гэсэн газар хөдлөл хаана болохыг төдийгүй, хүч, хугацааг тодорхой урьдчилан хэлэхэд суралцах нь дамжиггүй.

	
АГУЙН ГАЙХАМШИГ

	Үнэн байдал нь итгэмээргүйгээр тийм маш энгийн байх нь олонтоо

	 

	Ф. Левальд

	Худалдаачин Талдыкинтай тохиолдсон явдал

	Энэ хэрэг явдал манай эриний жараад онд болсон. Донбасс дахь Славянсий хотын нэгэн захын оршин суугчдыг шөнө газрын гүний доргилт сэрээжээ. Түүний араас тэнгэр нижигнэхийг санагдуулам тасхийх чимээ гарсан. Гэтэл тэнгэр цэлмэг, бороо орох шинж тэмдэг огтхон ч үгүй байлаа.

	Өглөөгүүр бүх явдал тодорхой болсон. Хотын захад байшингийн бараг дэргэд том гуу бий болжээ. Хүмүүс урт модоор гүнийг нь хэмжихийг оролдсон боловч гуу маш гүн байснаас мод тус болоогүй юм.

	Дараа дараачийн өдрүүдэд газар доорх нүргээн үргэлжилсээр гуу улам бүр томорч усаар дүүрчээ. Эзэд нь явж амжсан нэгэн жижиг байшин удалгүй газар луу «живж» хэдэн цаг болоод цөмөрхий рүү алга болжээ. Ингээд хэдэн өдрийн дараа ангал гарсан тэр газарт давстай нуур үүсжээ.

	Аливаа байгалийн аймшигт хөнөөлийн нэгэн адил уг хэрэг явдал аймаар болоод уршигтай нь мэдээж. Хотод түүний тухай олон зүйл ярьж байсан боловч чухамдаа болсон явдлаас цааш хэтрээгүй буюу.

	Өнгөрсөн зуунаа Ельцад болсон иймэрхүү явдлыг ч бүр өөрөөр ухаарч байсан билээ.

	Тэр хотод худалдаачин Талдыкин нас баржээ. Булшны нүх рүү авсыг хийчхээд байх үеэр нь тэр гэнэт доошоо унаж алга болжээ. Гайхаж хоцорсон хүмүүст хоосон харанхуй нүх л харагдсан гэнэ шүү! Хэрэг явдал тэрхэн мөчид сүжигтэн хүмүүсийг «үзэл бодол»-доо хөтлөгдөхөд хүргэж худалдаачны хийсэн их нүглийг газар даасангүй гэх нь тэр...

	Үнэн хэрэгтээ худалдаачны нүгэлдээ биш юм. Энд оршуулсан хүмүүсийн хийсэн нүгэл түүнийхээс огтхон ч багадахгүй нь лавтай. Ер нь уг хэрэг явдал өөр бусад ямар нэг ид шидийн юмтай юун холбогдолтой байх билээ дээ.

	Эл бүхэн маш энгийн агаад ойлгомжтой юм шүү дээ. Эцэж цуцахыг үл мэдэх ус л чулуулгийг угааж, яваандаа тэндээ газар доор хөндий үүсгэнэ. Тэр хөндий рүү шарилтай авс цөмөрсөн буюу. Энд худалдаачны нүглийн тухайд биш харин ч аз түшиж бүх юм зүгээр өнгөрсөн тухай ярьсан сан бол таарах бололтой. Бүр муу юм ч тохиолдож болох л байсан. Булшны нүхийг ухсан хүмүүс, ёстой тохиолдлоор хөндий рүү цөмрөөгүй нь тодорхой юм.

	Урал дахь Кунгур хотын дэргэд Дээд Доод Пеньки тосгоны хооронд байсан жижгэвтэр нуур нэгэн өдөр алга болсон юм. 1921 онд Москва орчим оршин суудаг нэг хүний байшин цэцэрлэг газар доогуур үгүй болжээ. Хамгийн сүүлийн үеийн ийм жишээ бас бий. 1980 онд Америкийн Луизиан муж улсад хамаг олныг харсаар байхад хөлөг онгоц ч зорчдог байсан нуур газар луу цөмөрч унасан гэнэ. Цөмөрхий рүү ачаатай арван нэгэн хөлөг, найман зүтгүүр онгоц, усны хөвөөнд байсан хэд хэдэн байшин, өрмийн төхөөрөмж алга болж ус нь том юүлүүрээр орж байгаа мэт урсан оджээ. Нуурын доор давсны хуучин уурхай байсан бололтой. Хэрэв хайгуулчид нуурын ёроолд цооног өрөмдөж өдөөн хатгаагүй сэн бол уг хэрэг явдал удтал тохиолдохгүй байж болох л байсан буй заа.

	Байгалийн жамаар бий болох газар доорх хөндий ертөнц тийм ч цөөн биш бололтой. Гэхдээ тэр талаар хүмүүс маш бага мэддэг билээ. Зөвхөн гадагшаа амсартай агуй, засмал агуйг их бага ямар нэг хэмжээгээр судалжээ.

	 

	 

	Агуй судлагчидтай хамт аялах нь

	Том агуйд ороход үлгэрийн юм шиг ер бусын соньхон харагдана. Дэлхийд мэдэгдээд байгаа агуйнаас хамгийн том нь АНУ-ын Кентукийи муж улсад бий. Тэрний том хонгил хөлгүй ангалыг үзсэн бүхэн гайхах аж. Тэнд газрын гүний олон нуур, хоёр гол байдаг. Хонгил хүзүүвч бүгд нийлээд хоёр зуун дөчин километр үргэлжилдэг билээ.

	Манай оронд үзэмж төгс сонин хачин элдэв янзын агуй олон бий.

	Урал дахь Кунгурийн дэргэд Сылва голын хөвөөнөө нэрд гарсан Кунгурийн мөсөн агуй бий. Агуйн мөс зун ч үл хайлна. Хэдэн арван хонгилоос гадна тэр нэгэн цагт энэ лут ордныг бий болгосон эртний голын үлдэгдэл болох нуур байдаг юм.

	Өнөө ч гэсэн Сылва, Ирени голын газар доогуурх цутгал агуйн нууртай холбоотой учраас хавар гол үерлэх үеэр нуурын ус нэмэгддэг.

	Агуйн эхний хонгилын хана, тааз том мөсөн талстаар битүү бүрхмэл. Гэрэлтүүлэх үеэр мөсөн чимэглэл солонгын олон өнгөөр наадах нь уралын туяат чулуу гэлтэй. Тэгээд ч эл хонгилыг Алмаас эрдэнэ хэмээн нэрлэсэн нь бас ч учиртай юм. Дээрээс молцоглож тогтсон мөсөн талстууд болроор хийсэн гялталзах цэцэг дэнтэй төстэй буюу.

	Алмаас эрдэнэ гэгдэх хонгилын цаад захаар таазнаас том том чулуун бану унжиж, доороос нь овонцор өндөрсөх бөлгөө. Энэ нь эрдэс давс эн тэргүүнээ шохойн ханасан ус усан дуслын олон зуун жилийн бүтээл билээ. Агуйн таазнаас хөлрөх усан дуслаас шохой нь тунаж үлдэнэ. Ийм байдлаар аажимдаа унжиж тогтсон шохойн чулуулаг болох бану үүснэ. Янз бүрийн хольц нь улбар шар, улаан хүрэн өнгөтэй болгох нь ховор биш. Эрдсийн ийм нэвчилт бас ханан дээр явагдана. Доод талаасаа овонцор улам бүр өсөж байдаг билээ. Тэгээд ч овонцор банутай нийлж хачин сонин багана бий болдог.

	Агуйд Бану, овонцор үүсгэх ийм үйл ажиллагаа олон зуун жилийн турш явагдаж, тэр нь яваандаа ямарваа үлгэрт гардаг газар доорх уран сэтгэмжийн шилтгээн лугаа адил болгож эхлэх буюу.

	Ийм явдал ч бий. Уг агуйг хүнхийтэл өм идэх тул тэрээр даалгүйгээр нурна. Энэ үед газар хөдлөхтэй адилхан чичирхийлэх нь цөөнгүй билээ...

	Кунгурийн агуйн Туйл гэгдэх хоёр дахь хонгил нь овоорсон мөс, цасан тал бүхий аглаг туйлыг санагдуулам үзэмж сайхан юм.

	Данте хонгил... Газар доогуурх ус чухам энд Италийн агуу хүний тамыг дүрсэлсэн зураг мэт юмыг бүтээжээ. Энэ хонгилд үзэгдээгүй амьтад цугларч хөшсөн юм шиг санагдах буй заа. Гарахад тань улаан нүдтэй чулуун мангас үдэх болно.

	Шүр, Эфир, Далайн ёроол, Баримал, Солир, Догшин... хонгил... Хонгил бүхэн байгалийн гайхамшигт бүтээл үл давтагдах төрх байдлаараа сонирхол татнам. Энд ёстой л эртний уралын явган үлгэр амилсан гэлтэй. Үлгэрийг мэддэг хэн бүхэн яг л Зэс уулын Эзэгтэйн гайхамшигт орд харшид орчихсон юм шиг л болох нь дамжиггүй ээ. Хүрэлцэн ирэгсдийн харцнаа сул асгарсан бадмаараг хэсэг хэсэг хув маргадын өнгөт ногоолины наалдац харагдах мэт болно. Ингэж л гэрэл чулуу, мөсний ирмэгээр наадах ажээ.

	Кунгурийн агуйн байнгын үзэгдэл бол нурах явдал юм. Хамгийн сүүлчийнх нь 1928 онд болсон. Тэгэхэд агуй судлагч эрдэмтэд ажлаа түр зогсоосон билээ.

	Энд хавартаа үер болж, олон хонгил усаар дүүрч, нуур газар доогуурх урсгалтай нийлнэ.

	Москвагийн их сургуулийн агуй судлагчид ЗСАБН Абхаз Улсын Бзыб нурууны Зин давааны орчимд манай орны хамгийн гүн агуйг илрүүлжээ. Түүнийг Товлиан өөрөөр хэлбэл Цаст гэж нэрлэдэг. Тэрээр дэлхийн гүн агуйн дотор Францын нэрт хөлгүй ангал болох Пьер-Сен-Мартен (1350 метр), Жан-Бернар (1410 метр) агуйн дараа гуравт орох ажээ.

	1979 оны зун ЗХУ-ын Шинжлэх ухааны академийн географийн хүрээлэн тэрийг судалж, агуй судлаачид газар доор бүтэн хагас сар байсан юм. Шинжилгээний ангид оролцсон Г. Людовский ярихдаа: 

	 

	«Олон бэрхшээл тохиолдож байлаа. Хамгийн ярвигтай нь 690 метрийн гүнд орших саадыг гэтлэх явдал байсан юм даа. Чухам энэ л хаалт найман жилийн өмнө Цастыг нээсэн Москвагийн их сургуулийн агуй судлагчдад ч тэр, ер нь агуй нэвтрэхийг оролдсон бусад шинжилгээний ангид ч тэр, хамгийн гол саад тотгор нь болж байжээ. Энд л газар доогуурх гол бөөн бөөн чулууны цаагуур орж алга болдог. Цаст агуй руу нэг бус удаа бууж, гагцхүү дөрөв дэх оролдлогоороо олон тонн хурдас дундаас орцыг нь олж билээ» 

	 

	гэжээ.

	Далайн түвшнээс дээш хоёр мянга орчим метрийн өндөрт орших Цаст агуйн ам нь том ангал юм. Ангалын ёроолоос мөсөн гол эхэлнэ. Нэн тахирласан налуу бүхий нэвтрэх газар нь зуун жаран метрийн худагт хүргэнэ. Худгийн адагт бул чулуу энд тэндгүй хөглөрсөн уужим хонгил бий. Энэ болоод бусад саадыг давсан судлагчид газар доогуурх голтой учирсан юм. 

	Тэнд харгиа, хүрхрээ, хөв байдаг. Агуй судлагчид өөр замгүй байсан учир нэгэн газарт нуурыг зуу гаруй метр сэлж гарсан. Цааших замыг шинэ хонгил хаасан байлаа.

	Абхазын агуй бүрэн судлагдсан хойноо дэлхийн хамгийн гүн агуй болж ч болох шүү дээ.

	Мөн Абхазад Очамчире хотын ойрхон үзэсгэлэн төгс Абрскилын агуй бий. Бану, овонцрын гайхамшигт хээ хуурамч цагаан гантиг дээгүүр урсах гол, цэнхэр нуур, хар ногоон ойм, ханаас унжих ороонго эл бүхэн сэтгэлд хоногшин үлдэх буюу. Энд арван нэгэн хонгил бий. Эднийг банугийн элдэв соньхон хэлбэрээр нь нэрлэжээ. Цэцэг дэн хэмээх хонгилд түүнтэй төстэй тийм бану унжиж байдаг юм. Хөшиг хонгилын бану яг л унжуулсан даавуу гэлтэй...

	Крым маш олон агуйтай. Тэнд газар доогуур орших найман зуугаас доошгүй хөндийг илрүүлэн судалжээ. Хамгийн гүн агаад үлгэрийн мэт соньхон газрын гүний үзэсгэлэнг «Кара-Даг» жуулчны клубийн шинжилгээний анги олсон билээ. Гүн нь газрын гадаргаас дөрвөн зуун жаран метр. Агуйд орох зам нь мөргөцөглөж тогтсон нүхнээс эхтэй. Агуй судлагчид нэг нүхнээс нөгөөд дамжсаар хоног гаруйн дараа наян таван метр уурхайн ёроолд хүрсэн. Тэд уг хөндийг шинжилж явсаар нөгөө мухарт очоод агуй цааш үргэлжилдэг болохыг тогтоожээ. Газар доогуурх хоёр горхи бүр цаашаа газрын хэвлийгээр урсан одох ажээ.

	Крымийн хамгийн үзэсгэлэнтэй бану бүхий агуйн нэг нь Чатыр-Даг уулнаа орших Тысячиголовая (мянган довцог) юм. Агуйн өндөр хүнхэр орой харанхуйд шингэж соньхон овонцор өөдөө өндөрсөх ажээ. Хүнхэр оройгоос үзэсгэлэнт «цэцэг дэн» унжиж ер бусын «лааны суурь» шовойно. Энэхүү бану бүхий ордны дэс дараалан үргэлжлэх танхим нь улаа даган улам бүр өндөрт байрладаг байна.

	Дундад Азийн сонирхолтой агуй нь Гиссарын нурууны салбар уулнаа орших Карлюкс юм. Тэр нь том хонгилд хүргэх гүн ангалаас эхтэй. Хэдийгээр зарим судлагчид бүр цааш гүн нэвтэрсэн боловч уг газар доогуурх тахиралдсан агуйг зөвхөн гурван километрт судлаад байгаа билээ.

	Нэрд гарсан Агтелексийн агуй Унгарын нийслэл Будапештын ойролцоо байдаг. Эл газар доогуурх харш ер бусын үзэсгэлэнтэй юм. Орохын тэнд цав цагаан өнгөөр гялалзах багана тааралдана. Хоёр зуун метрийн гүнд үлэмж биетний танхим байрладаг. Энд олон давхар барилга чөлөөтэй багтахаар зайтай. Танхимын урт нь хоёр зуун метр, өргөн нь жар, өндөр нь дөчин таван метр болно.

	Энд анх ирсэн хүмүүс газрын гүний танхим дахь баримлыг хүний гараар бүтээгүй гэдэгт арай чарай л үнэмшдэг билээ. Савраа данхар толгой дээрээ тавьсан арслан, аварга яст мэлхий, түүний дээр далавчаа дэлж суусан бүргэд, тушаал хүлээгээд хөшсөн цэргүүдийг... үзэж болох юм.

	Агуй судлагчид агуйг шинжилж судлах, элдэв онцлогийг нь илрүүлэх талаар их ажил хийж байна. Заримаас нь балар эртний хүмүүсийн бууцны ул мөр, зэвсэг, ахуйн эд юмсыг олж ханан дээрх зураг сүгийг илрүүлжээ. Эл бүх олдвороор эрдэмтэд манай элэнц хуланц хэрхэн амьдарч байсныг тодруулж буй болно. Агуй судлаачид Кавказ дахь Кизелов, Воронцовын агуйд агуйн баавгайн ихээхэн яс бүхий оршилтой таарчээ.

	Чухам агуйд л амьдардаг хоёр зуу гаруй зүйлийн бие махбодыг олж илрүүлжээ. Тэд бараг бүгдээрээ тунгалаг бүрхүүл эдэд нь нөсөө дутагдалтай ажээ. Загас нь цайвар шар, цох нь бүдэгдүү хүрэн буюу шаравтар өнгөтэй. Агуйн хажуугаараа сэлдэг загасыг гэрэлтэй усан санд тавиад хэдэн сар болоход тэр жирийн загаснаас өнгөний хувьд ялгарахгүй болж байсан байна.

	Шинэ Зеландын жижгэвтэр Уайтомо агуй дэлхий даяар алдаршжээ. Тэндхийн газар доогуурх голд завиар явж болно. Тэгээд ч Агуйн хүнхэр орой ханаар түгсэн үй түмэн гэрэлтэх цэг эргэн тойрныг гэгээтэй болгоном.

	Кени улсын Элгон сөнөсөн галт уулын дэргэд орших агуйд амьтад ирдэг нь сонин буюу. Шөнө болмогц зэрлэг заан хойно хойноосоо цувран ирж өглөө болтол эндээ байх аж. Тэдний дур сонирхлыг юу татдаг юм бэ? Жирийн чулуун давс л бололтой. Агуйд ирэх заан хамгийн цаад захын мухарт очно. Тэндхийн ханаар зааны соёоны мөр харагдаж байдаг юм. Нэн «амттай» хэсэгт хүрэхийн тулд энэ том амьтад хойд хөл дээрээ суугаад дээшээ цоройдог байна. Заан соёогоороо чулуулгийг ухаж төнхөөд хэлтэрч унасан үйрмэг хэсгийг хошуугаараа авдаг билээ.

	 

	 

	Байгалийн оргилуур

	Жижигхэн нуур байна гэж бодъё л доо. Түүний мандлаар хөнгөн манан суунам. Гэнэт тогтуун байсан ус хөөсөрч эхэлснээ бургилж газрын гүний хүнгэнэх дуун гарч улмаар том усан багана дээшээ босно. Араас нь дагалдан хоёр дахь, гурав дахь багана үүсэх нь олонтоо. Дараа нь бүх юм намжина. Гэвч хэсэг хугацаа өнгөрөхөд ахиад л газрын гүний усны урсгал дээшээ олгойдно. Тэгээд ч бас маш халуун уур манан бий болох нь цөөн биш.

	Энэ бол байгалийн оргилуур, оргилмол халуун булаг юм. Эд галт уулын үйл ажиллагаагаа идэвхэжсэн тэр бүс нутагт байх онцлогтой.

	Манай орны байгалийн жинхэнэ гайхамшиг Камчатка дахь оргилмол булгийн Хөндий билээ. 1941 онд хайгуулчин Т. И. Устинов нээжээ. Эндхийг том жижиг алив байгалийн оргилуурын орон гэхэд болох юм. Оргилуур бүхэн өөрийн өвөрмөц онцлог шинж чанартай билээ. Зарим нь хорин минут тутамд оргилж байхад бас хэдэн цагаар оргилохыг нь хүлээх тийм нь ч бий. Тэр бүгд усны температур химийн найрлагаараа ялгаатай юм.

	Хөндийн хорин гурван булаг бүхэн өөрийн нэртэй. Жишээлбэл Хувирамтгай, Бургилуур, Ягаан шовгор, Гурамсан, Оргилуур, Сувдан гэх мэт...

	Их гэгдэх оргилмол булгийн дэргэд би зогсном. Булаг яг л дотроос нь даргилах ус тал тал тийшээ байнга үсчиж буй том торх гэлтэй. Дөчин минут тутамд оргилуур оргилж эхэлнэ. Гурваас дөрвөн минут хэртэй ус нүргэлэн хоёр метр хүртэл өндөрт олгойдно. Дараа нь оргилох эрчим нь суларч уурын хэмжээ оргилуурын өндөр нь багасах болно Чингээд арван минут болоход дараачийн оргилох мөч хүртэл бүх юм намждаг.

	Үлэмж биетэн гэгч хамгийн сүрлэг үзмэр юм. Тэрээр гэнэт оргилж, гучин метрийн эгц усан багана үүсгэхийн хамт чих дөжрөм тэсрэлт дагалдан явагдана. Оргилмол булаг хоёр минут хүрэхгүй оргилох боловч тэр хугацаанд газрын гүнээс хорин таван мянган литр халуун рашаан гарна. Уур нь хэдэн зуун метрт хөөрч агаарт тод солонго татах аж. Энэхүү үзэсгэлэнтэй үзмэрийг ахин харахын тулд таван цаг орчим хүлээх хэрэгтэй буюу.

	Эрт дээр үеэс Исланд, халуун оргилуурын эх орон хэмээн цуунд гарчээ. Тус улсын нийт оргилмол булаг зуу мянгад хүрнэ гэлцдэг. Хамгийн том халуун оргилуурыг Гейзер гэж нэрлэдэг. Чухам үүнээс л оргилмол булгийг гейзер гэж нэрлэх болжээ. 

	Ер нь оргилмол булаг тодорхой хугацаа тогтмол өнгөрөөд оргилно. Бас ээлжит оргилолтыг тодорхой бусаар удаан хүлээх тохиолдол ч бий.

	Төвөдийн дуут газрын Хөндий нь оргилмол булгаар элбэг юм. Нутгийн хүмүүс тэдэнд яруу сайхан нэр өгчээ. Жишээ нь Зуун цэцэгс, Цагаан гарди, Бадам лянхуан навчис... Цагаан гарди хэдэн зэрэг оргилно. Оргилох үеэр бөөн бөөн уур дэвж буй цагаан далавч лугаа адилаар үзэгдэх учир тийнхүү нэрлэжээ.

	Энд усан доороос оргилдог халуун оргилуур байдаг. Амьгүй загасны голын ус оволзож тэнд буцламгай усны эргүүлэг бий болно. Ойл үүсэж намжина. Завсарлах хугацаа нь яг ижилхэн юм. Оргилсны дараагаар яз болсон загас голоор хөвөх ажээ.

	Төвөдийн өндөрлөг дэх зарим оргилмол булаг өвлийн цагт нэн соньхон. Ус нь байнга буцлах температуртай байх боловч оргилох ус хүйтэнд өндөр мөсөн багана болж харин дотуур нь буцламгай ус гүйсээр байх болно гээч!

	АНУ-д галт уулын дэвсэгт байрлах Йеоллоустоны үндэсний цэцэрлэгт хүрээлэн том том халуун оргилуураараа нэрд гарчээ. Нэн ялангуяа «Эртний итгэлт» оргилмол булаг онцгой юм. Цаг тутам түүний хоёр метр гаруй голчтой хоолойгоор ус хүчтэй оргилж дөчөөс жараад метр өндөрт цойлно.

	Оргилмол булаг чухам юугаар тэжээгдэж байдаг юм бэ? Энэ нь галт уулын гаралтай чулуулагт бий болсон газрын хөндийд хуримтлагдах ус, хий юм. Тэнд маш өндөр температурт хүртэл халсан ус хийн түрэлтээр гарах газар хайж ан цаваар дээш өгсөж улмаар оргилж гардаг билээ.

	 

	 

	Жуулчлах уулс

	Жуулчлах уулс... Бодит үнэнээс хол юм шиг л санагдаж магад. Гэхдээ дүгнэх гэж яарах хэрэггүй биз ээ.

	Оросын уран үгийн нэрт мастер Н. С. Лесков «Уул» (эрт цагийн домгоор бичжээ) тууждаа христосын шашны эхний үеийн түүхийг өгүүлжээ.

	Зохиолч бичсэн нь: Бэлэвсэн баян эхнэр Нефора гэгч Александрид амьдарч байсан алтны дархан Зенонд дурлажээ. Гэтэл Зенон тоогоогүй юм санж. Түүнийг христосын шашин шүтдэг болохыг мэдсэн тэрхүү басамжлагдсан эмэгтэй Александрид амьдардаг бүх христос шашинтнаас Адер уулыг хөдөлгөн Нил мөрний урсгалыг хаах бүтэшгүй юм шаардах хэрэгтэй гэж хотын захирагчийг ятгажээ.

	Тэр жил Нил мөрний үерлэх нь оройтсон явдал ургац алдаж улс орон олон түмэнд гай гамшиг учруулж мэдэх байлаа. Энэ мөрөн тариалангийн талбайд үржил шимт лаг, үнэт чийг авчирдаг нь тодорхой. Хэрэв урсгалыг нь хааваас ус өргөгдөж талбайг услах болно.

	Яагаад ч тус хүргэх аргагүй болохыг нь мэдмэгцээ л ард олон христосын шашинтнуудыг зодож занчих болно гэдгийг Нефора мэдэж байсан юм. Сэтгэлд багтамгүй шаардлагыг сонссон Александрын тэргүүн хамба шашны эрх мэдлээ нэгэн епископт өгчхөөд өөрөө хотоос оргож зайлсан билээ. Үлдсэн тэр епископыг захирагч дуудаж Адер уулыг байрнаас нь хөдөлтөл залбирал мөргөл хийхийг зарлиг болгожээ. Тогтоосон тэр өдөр нь хотынхон бүгд уулын бэлд цугларчээ. Цэргүүд христос шашин шүтдэг хамаг хүнийг тийш нь тууж аваачсан гэнэ. Тэд ч мөргөж залбирч эхэлжээ. Тэгээд л нэн гайхамшигт юм болсныг тэр эртний домогт өгүүлнэм. Халуун орны аадар цутгаж Нилийн дээгүүр сүндэрлэн харагдах уул мөрөн рүүгээ гулсаж орсон гэнэ шүү дээ!

	Лесков эл ер бусын учрал яаж тохиолдсоныг яруу сайхнаар дүрслэн бичихдээ: Уулан дээр байсан Зенонд: «Уул хөвс мэт бамбайж чулуулаг налуу нь хонхойж зөөлхөн нуранги хэсэг нь овойж байгаа юм шиг санагдсан. Гэнэт бүх юм дайвалзаж дүүгүүрээс шидэгдэх мэт жижиг чулуу ийш тийш үсчиж үйрмэг нурж нүүн нягт гадарга үе тэр аяараа доошоо гулсаж байлаа...».

	Хүмүүс мөргөж ширүүн аадар орсон борооны улмаас уул гулсан уг хоёр үзэгдэл санамсаргүй давхацсан явдлыг чухамдаа сүжигтэн олон бурхны ид шид хэмээн үзсэн болох нь лавтай.

	Олон улс үндэстний домогт нүүдэг уулсын тухай өгүүлсэн байдаг билээ. Энэ явдал тодорхой учир шалтгааны улмаас үүссэн бололтой. Үнэхээр бүхэл бүтэн уул өөрийнхөө байрнаас нүүж заримдаа хэдэн арав төдийгүй зуугаад метр шилжсэн тодорхой баримт сэлт цөөн биш бий.

	Оросын XVI зууны он тооллын бичигт тэмдэглэсэн нь: 

	 

	«Орой дээр нь сүм байдаг уул нүүж Ижил мөрөн рүү тавин сажин, түүнээс ч илүү ойртжээ. Ижил мөрөн дээр том том хад толгой ил гарч ирсэн. ...Уул сууж тэгширсний дараагаар л сая уулнаас булаг гарах болсон юм» 

	 

	Өнөөгийн Горький хот байгаагийн тэнд энэ хэрэг тохиолджээ.

	Дөрвөн зуун жил өнгөрөөд өнөөх газрын ойролцоо ер бусын байгалийн үзэгдэл давтагдсан юм. Уг явдал 1974 оны хоёрдугаар сард болсон. Ока мөрний огцом эрэг урсгал уруудан гулсаж хөдөлсөн билээ. Уулнаас бул чулуу нүргэлэн бууж модыг чүдэнз лугаа адил хугачиж байв. Аюулыг анх түрүүн тээврийн жолооч нар ажиглаж мэдсэн ажээ.

	Хотын хамгийн их хөл хөдөлгөөнтэй зам болох Москва — Казанийн засмал дээр хэдэн зуу мянган тонн чулуулаг асгарчээ. Хэдэн цагийн дараа ахиад л нурсан. Аз болоход хүний амь нас сүйдээгүй билээ. Байгалийн гамшгийн гэнэтийн шоглоомын хор уршгийг зайлуулах ажил бүтэн хагас гаруй сар үргэлжилсэн юм. Ажлыг удирдаж байсан инженерүүд алс хэт нь энд иймэрхүү явдал гаргахгүй байх талыг нь бас бодолцсон буюу.

	Ижил мөрний өндөр эрэг бүхий дунд биед орших Федоровка суурин өнгөрсөн зууны зуны нэг шөнө гэнэт мөрөн тийш гулсаж хөдөлсөн. Айж сандарсан хүмүүс байшингаасаа гарцгаажээ. Суурины хөрс яг л эсгэсэн гурил лугаа адил хөөж энд тэндгүй ан цав үүсэж үгүй болж байсан билээ. Суурин гурван өдөр доошоо гулсаж дал гаруй байшин бүрэн нуржээ.

	Тэр үед сүсэгтэн хүмүүс эл бүхэн далдын хүчнээс болж байна гэдэгт итгэж байжээ. Гэтэл тэр хүч нь ердөө л жирийн ус шүү дээ.

	Суурины доогуур орших усанд тэсвэртэй шаварлаг үе давхаргаар газрын гүний ус урсан ирж Ижил мөрөнд цутгах аж. Хэрэг явдлаас өмнө их бороо орсон тул усанд тэсвэртэй үе давхаргын дээр байрлах хөрсөнд чийг нэвчиж улмаар хүндэрчээ. Чингээд л хөрс яг л мөсөн уул гулсах мэт шавар бүхий гулгамтгай давхаргаар доошоо гулган нүүж эхэлсэн билээ.

	1966 онд Италид болсон их гулсалт нь багавтархан хот Агрижентын хэдэн мянган оршин суугчдад гай зовлон тарьсан юм.

	Цогчин дуганд байрлах орон нутгийн музейн сахиул хэрэг бишидсэнийг анх түрүүн ажиглажээ. Харсаар байтал дуганы доорх газар нүүж байгаа элс мэт гулсаж эхэлсэн гэнэ. Чингээд л маш аймшигтай юм болж хамгийн түрүүнд эхнийх нь, дараа нь хоёр дахь нь, тэгээд гурав дахь нь гээд л байшингууд үргэлжлэн нурсаар... Түдэлгүй хамаг юм тодорхой болж томоос том газар налуу даган далай руу гулсжээ. Хотын суугчид яарч сууцаа орхин одсон. Ус дамжуулах хоолой гэмтэж төмөр замын шугам жагсаалаас гарчээ. 

	Мэргэжилтнүүд хэрэг явдлын учрыг магадлах үеэрээ дамчид байгалийн хүчинд тус хүргэсэн зохисгүй байдлыг тодруулжээ. Тэд хотын зүүн өмнөд хэсэгт орших гулсамхай газрыг зүгээр шахуу худалдаж аваад тэндээ эмх замбараагүйгээр олон давхар байшин барьсан байна. Ингээд газар хэтэрхий хүнд төмөр бетон хайрцгуудыг дааж чадалгүй далай руу гулсаж нүүсэн юм.

	 

	 

	«Зуунаар үргэлжлэх гулгалт»

	Тянь Шаний салбар уул болох Курамины нуруунаас ягуухан гулсах (өнөө хэр нь үргэлжилсээр гээч!) үзэгдээгүй их хэмжээ бүхий гулгалтыг ингэж нэрлэх бүрэн үндэстэй юм.

	Хөдлөх аюулыг арван жилийн тэртээ илрүүлжээ. Эхлээд ч бүх юм гэм хоргүй юм шиг байсан. Уурхайчдын томоохон тосгон Ташикташийн оршин суугчид ер бусын явдлыг анзааран гайхширах болсон билээ. Нэгнийх нь цэцэрлэгийн явган хаалга гэнэтхэн зуурч онгойхоо больж, нөгөөгийнд нь шөнө тавиур дээрээс аяга өөрөө унажээ. Харин хөршийнх нь шүүгээнд байсан хамаг сав суулга нь алс холын газар хөдлөлийн үеийнх шиг гэнэт харшилдаж эхэлсэн буюу.

	Яваа яваандаа улам л дордох тийшээ хандах нь тэр. 1973 оны хавар тэр тосгонд байшингийн хаалга цонх гажиж хананд нь ан цав гарах болсон... Хүмүүс юу гэхээ мэдэхгүй хотын доор балчигт галт уул сэрж байгаа байх л гэж таамаглаж байлаа. Гэтэл хэргийн эзэн нь уулнаа нуугдаж байсан гэнэ ээ. Гэхдээ тэр нуугдаж байгаагүй харин ч нүднээ ив илхэн байсан буюу. Курамин нурууны арын налуу нэлэнхийдээ зуун метр хүртэл гүнд тасран салж Ташикташийн түүгээр хагас дугуй хэлбэртэйгээр өнгийж ирсэн ажээ.

	ЗСБНХУ-ын Улсын барилгын байгууллагын мэргэжилтнүүдээс хийсэн дүгнэлтдээ: «Ахангаран голын зүүн эргийн налуу дэвсэг дэх Анчрен хотын хавьд нийт эзлэхүүн нь нэг тэрбум хүртэл шоо дөрвөлжин метр биетийг хамарсан маш том хэмжээний гулсалт үүссэний шинж тэмдгийг илрүүллээ» гэжээ.

	Найман хавтгай дөрвөлжин километр талбайд бий болсон хоёр тэрбум тонн жинтэй лут том гулсалт газрын гүн дэх наанги шороон үе давхаргыг даган хөндий рүү маш удаан шилжсээр л.

	Энэхүү гулсалт юугаар төгсөх нь хэн бүхэнд тодорхой байсан. Тэр нь эхлээд Ахангараны гулдралыг хааж голын усанд Ташикташ, Ангрены чулуу нүүрсний ил уурхай автаж, Ангрены цахилгаан станц жагсаалаас гарах болно. Дараа нь километр хэртэй гулсах «хэл» нь арван таван мянган хүн амтай уурхайчдын тосгоныг булшлах байсан билээ.

	Мэргэжилтнүүд уулын гулгалттай тэмцэх нэг бус аргыг боловсруулжээ. Энд гидромониторын2 усаар угаах тэсрэх бодисоор аюул багатай жижиг хэсэг болгон бутлах түшиг хана босгож гулсалтыг зогсоох явдал болно. Гэхдээ эл бүхнийг хэдэн зуу мянга, хэдэн сая шоо дөрвөлжин метр эзлэхүүнтэй багахан гулгалтад хэрэглэх ажээ. Гэтэл Курамины нуруу тэрбум шоо дөрвөлжин метрээр хэмжигдэх бул чулууг голын хөндий рүү «авчирч яваа» шүү дээ!

	Ийм болохоор энд өөр арга зам хэрэгтэй болсон.

	Хүмүүс байнга айж эмээсэн байдлаар амьдарч болохгүй учраас асуудлыг шийджээ. Аюулгүй тэр газарт шинэ хотхон хурдан хөгжих болсон. Үүний сацуу голын шинэ гулдрал болсон тойрох сувгийг татаж цахилгаан дамжуулах шугамыг зөөж аваачсан билээ. Гэлээ ч гэсэн хамгийн хэцүү нь лут том гулгалтыг яаж зогсоохыг шийдэх явдал байлаа. Даян дэлхийд ийм учралд хэрэглэх тийм инженерийн бодит шийдлийг олох хэрэг хэнд ч тохиолдоогүй юм. Гэвч Ангрены хувьд энгийн агаад өвөрмөц шийдлийг олжээ. Гулгалтын «өнхрөг» өөрөөр хэлбэл гүний наанги шороот давхарга голын хөндий рүү орох хэсэгтээ тэгшхэн, харин цаашлахдаа өргөгддөг болохыг тогтоожээ. Чухам өндөрсөх тэр хэсэг нь яг Ташикташийн дор оршдог. Тэгэхлээр нурууны налууд биш чухамдаа энд л тэр лут том гулгалтыг тулгаж зогсоож болох бололтой. 

	Үүнийг яаж хийх бил ээ дээ? Гулгалтын замд дөчөөс жаран сая шоо дөрвөлжин метрийн эзлэхүүнтэй хиймэл толгой барих хэрэгтэй юм.

	Түүний бараг дэргэд ашиглаж буй чулуун нүүрсний ил уурхай бий. Тэнд чулуулгийг хуулахад гардаг хаягдлыг гагцхүү Ташикташ руу зөөх л үлдээд байгаа юм л даа. Үүнээс өмнө тэр хаягдал чулуулгийг бүр хол зөөж хаях шаардлага гардаг байсан бол одоогийн энэ явдал нь үйлдвэрт ч ашигтай болох учиртай.

	Ангренд үзэгдээгүй лут гулгалттай хийсэн тулаанд ингэж л ялсан юм даа.

	Тэнд аюул болохгүй гэдэгт мэргэжилтнүүд итгэх болсон. Энэ л хамгийн гол нь шүү дээ. Гэсэн хэдий ч Ангрены гулгалт өнөө хэр нь үргэлжилсээр л буюу.

	 

	 

	Газрын гүний балчиг

	Жирийн биш байгалийн үзэгдлийн нэг болох балчигт галт уул нь газрын гүний устай холбоотой билээ. Ийм уул Азербайжанд олон, хоёр зуун тавь орчим бий.

	Тэд хэлбэр байдлаараа жинхэнэ галт уултай төстэй авч хэмжээгээрээ багавтар юм. Гэвч дөрвөн зуугаас дөрвөн зуун тавин метрийн хөндлөн огтлолтой өрх бүхий мундаг том уул ч бас байдаг.

	...Малчид сөнөсөн галт уулын өрхөд шөнийн цагаар мал сүргээ тууж оруулдаг. Энд хонийг нэвт үлээх салхинаас хааж, өлөн чононоос хамгаалж, бас хонио усалж ч болно. Шөнийн нам гүмийг гэнэт эвдэн аймшигтай дуу гарч газар ангайн том дөл хамаг өрхийг эзэмдэж, дараа нь газрын гүнээс хар балчиг хүчтэй олгойдсон билээ. Ийм явдалд малчид хонин сүрэг гэнэт дайрагдсан ажээ.

	1902 онд Бакугийн ойролцоох Боздаг-Гездекс хэмээх балчигт галт уул дэлбэрэх үеэр бас иймэрхүү сүйрэл болсон юм. Тэр тухайд тариачдын ярианаас үндэслэн газарзүйч А. Н. Краснов тодорхой өгүүлсэн байдаг.

	Үүнээс гадна Каспийн тэнгист усан доорх балчигт галт уул нэг бус удаа дэлбэрчээ. Тухайлбал 1953 оны хоёрдугаар сарын 25-ны шөнө далайн эргээс дөрвөн километр орчим газарт, Апшероны хойгийн зүүн хойд эрэгт орших Бузовнины жижиг галт уул хүчтэй дэлбэрсэн юм.

	Усан доорх балчигт галт уул далан метр орчим урт бяцхан арлыг үүсгэжээ. Гадагш хаягдсан чулуулгийн жин жар далан мянган орчим тонн хүрчээ. Арваад хоног байсан тэр арал далайн давалгаанд идэгдсэн билээ.

	Азербайжаны хамгийн том идэвхэжсэн балчигт галт уулын нэг болох Локбатан цочмог дүр төрхөө яруу тод харуулсан юм. Тэр Бакугаас арван таван километрт оршдог. Тэнд эхлээд хүнгэнэх чимээ гарч байснаа дараа нь хүчтэй дэлбэрэлт дагалдсан болно. Галт уулын орой дээгүүр хэдэн зуун метр өндөр гал бадамлаж, гүнээс гарах хийгээр дөлсөн ноцож эргэн тойрондоо хэдэн арван километр газрыг өдөр мэт гэрэлтүүлж байлаа.

	Балчигт галт уул гэгч нь юу болох нь нэрээсээ эхлээд тодорхой байгаа биз дээ. Гэхдээ үүслийн нь тухайд гэвэл тэр бүр тодорхой бус. Тэгээд ч тэд нефтийн болоод хийн ордтой өөрөөр хэлбэл газрын гүний хий гадагшаа гарах байнгын боломжтой байдаг тийм газартай нягт холбоотой нь тохиолдлын хэрэг биш бололтой.

	 

	 

	Газрын гүний олдвор

	Археологич (эртний судлалч)-ид маш сонирхолтой хэрэг эрхэлдэг улс шүү дээ. Хохимой толгой, тамтаг болсон эд юмс, тэр ч атугай зориулалт нь үл мэдэгдэх зүйлээр тэд эрт үеийн амьдралын байдлыг ахин сэргээх буюу.

	XVIII зуунаа Везувийн бэл дэх галт уулын бялхдаст автагдаж чандруунд дарагдсан хотыг илрүүлэн шуугиан тарьсан юм. XIX зуунаа домогт Троиг малтсан нь шинжлэх ухааны гайхалтай явдал болсон.

	Нэн ялангуяа манай хорьдугаар зуунд эртний судлалын шинжилгээний дүн үнэт мэдээллийг түүхчдэд өгсөн билээ. Уг мэдээлэл байгаагүй сэн бол хүмүүс дэлхийн соёл иргэншлийн түүхийг нэн бүүр түүрхэн мэдэж, зарим тохиолдолд угаасаа ямар нэг ойлголт үгүй байх байсан сан.

	Энд хүн төрөлхтний өнгөрсөн үеийн талаарх хүмүүсийн мэдлэгт нэмэр хандив оруулсан тэр эртний судлалын баримт сэлтийн тухайд биш харин маргаж элдэв янзаар хандаж байгаа товчоор хэлбэл өнөө хэр нь нууц байгаа тэр л зүйлийн тухай ярихыг хүснэм.

	Хэдэн арван жилийн өмнө эрдэмтэд мартагдсан соёл иргэншлийг эрж хайх явцдаа Төв Америкийн ойгоос хүрмэн чулуугаар сийлсэн хүний том том толгойнууд олжээ. Чулуун баримал гурав дөрвөн метр өндөр агаад төгс төгөлдөр чанараараа гайхам аж.

	Газрын гүн рүү шигдэн орсон чулуун толгой тэндээ олон зууны турш байсан гэдэг нь гарцаагүй ээ. Чухам хэн бүтээсэн юм бэ? Яг ижилхэн эдгээр баримал дүрс юуг дүрсэлсэн юм бэ? Үл таних эртний сийлбэрчид юуны учир цээжин биеэс юу ч оруулалгүйгээр дан ганц толгойг хийсэн юм бол оо? Хүрмэн чулуу уулын маш хатуу чулуулаг учраас ямар багаж хэрэглэсэн байж таарах вэ? гэсэн асуулт гарах нь мэдээж. 

	Ер бусын баримлыг ул үндэстэй судалж байгаа боловч өнөөхөндөө цөөхөн нууц нь тайлагдаад байгаа билээ. Чулуун толгойг бүтээсэн хүмүүс манай эриний өмнөх анхдагч мянган жилд амьдарч байсныг тогтоосон юм. Авьяаслаг чулуу засагчид эртний ацтек, майя омгийнхны өмнөх омог болох Ольмект хамаарах ажээ. Ацтек, майя омгийн амьдралын талаар археологичид, түүхчид зарим нэг ойлголттой байдаг байхад харин ольмекийн үеийг бараг мэдэхгүй гэхэд болох юм.

	Хүрмэн чулуугаар хийсэн аварга том толгойнууд нууцаа хадгалсаар л...

	Өөр нэгэн «гайхамшиг» нь Коста-Рикийн чулуун бөмбөлөг мөн бололтой. Тэр улсын нутаг дэвсгэрт хэдэн зуугаараа бий. Олонхын голч 2 - 2,5 метрт хүрдэг. Тэд газар дээр том гурвалжин үүсгэн байрлана. Харин зарим нь уулан дээр өндөр өргөгдсөн байдаг юм.

	Энэхүү тааврын цаана чухам юу нуугдаж байна вэ? Нэр нь үл мэдэгдэх тэр чулуу засагчид ийм төгс сайн бөмбөрцгийг яаж хийж чадсан юм бол доо?

	Аварга том бөмбөлөг геометрийн хэлбэрээсээ ердөө л хоёр гурван сантиметрээр зөрж буйд хэргийн учир оршино. Ийм нарийн боловсруулсныг өнөө үеийн тийм ажилд ч маш сайн хэмээн үзэх билээ. Бөмбөлөг баримлыг хийхдээ ямар багаж ашигласан юм бол? Хэзээ, хэн ийм гайхалтай юмыг бүтээгээ вэ? гэдэгт хариу алга байна.

	Америк тивээс олсон археологийн олдворын тухай ярихдаа Английн Хондурасын ширэнгээс 1927 онд археологич Митчел-Хежесийн илрүүлсэн олдворыг дурсахгүй байж болохгүй юм. Эрдэмтэн илрүүлээд байсан эртний майя ард түмний хот болох Лубаантуны малталтыг удирдаж байлаа. Нэг сүмд нь бөөн чулуун доор таван килограмм жинтэй өөхөн чулуугаар хийсэн эмэгтэй хүний толгой байсныг тэр бээр гэнэт олжээ. Тэрийг маш нягт нямбай хийсэн нь баримал гэмээргүй баахан баргар царай нь амьд юм шиг сэтгэгдэл төрүүлэх аж.

	Археологич шашны зан үйлд хэрэглэдэг байсан «үхлийн гавал»-ын тухай майячуудын хууч үгэнд өгүүлснийг дурдсан билээ. Тэд өөрсдийн дайсны толгойг гайтуулахын тулд тэрхүү үхлийн тэмдгийг хэдэн цагаар хардаг байсан гэж домогт хэлэлцэх бөлгөө.

	Хожим нь урлаг судлагч - шинэтгэгч Дорланд ховор олдворыг судлаад гайхалтай нарийн учрыг тайлсан билээ. Бичил дуран авайгаар шинжлэхэд уг гавлыг хийхдээ ямарваа төмөрлөг багаж хэрэглээгүй болох нь харагдсан. Талстын гадаргууг элс, өөхөн чулууны үйрмэгээр бэлдсэн тусгай түрхцээр өнгөлжээ.

	Яг л жинхэнэ толгой лугаа адил болтол тэрхүү өөхөн чулууг тийн нягт нямбай боловсруулахад ер нь хэдий хугацаа зарсан юм бол доо?

	Толгойн доод эрүү хөдлөх аж. Ил дүүжилсэн хойно нь шальгүй оролдоход эрүү нь ангалзаж амьгүй толгой ярьж эхэлж буй мэт болно гээч! Бас асаасан лаа дэргэд нь тавихад толгойн нүд гялалзах нь нэн хүчтэй сэтгэгдэл төрүүлэх буюу. Лааны оронд өөр ямар нэг юмыг тодорхой нэгэн байрлалд байрлуулбаас толгой дотор ойсон дүрс нь бий болох ажээ.

	Дорланд бичихдээ: 

	 

	«Гонхны дээрээс унжих гялалзсан нүдтэй ангалзсан эрүүтэй толгой бүрэнхийд ямархуу сэтгэгдэл төрүүлэхийг дотроо бодоод үз л дээ, яг л бурхан гарч ирэхийг мэдээлэх мэт буюу. Түүгээр ч барахгүй толгой дотор хүний царай, уул, амьтад гээд аливаа бодит юмс бас бүүр түүрхэн санаанд буух элдэв бодлоо ч үзэж болох сон билээ. Өөхөн чулуун энэ толгой сэтгэлийн хөдлөлтэй хүмүүст ямар бодол төрүүлж байгааг би өөрөөр ажигласан юм. Нэг хэсгийнх нь зүрхний цохилт олширч, нөгөө хэсэг нь ундаасаж, аль эсвэл элдэв янзын үнэр үнэрлэж байгаа мэт болж, бас зарим нь зүүрмэглэж байсан буюу. Тэрийг хэрэглэж байсан бөө нар үнэхээрийн төгс хүчтэн гэгдэн цуунд гарч чадсан билээ».

	 

	Саяхан Тайландад хүрэл зэвсгийн үеийн хүмүүсийн сууриныг олжээ. Энд байсан омгийнхон эртний грекийн төдийгүй эртний египетийн соёл иргэншлийн хөгжил цэцэглэлтээс бүр өмнө төмөрлөг хайлшийг бэлтгэж чаддаг байжээ.

	Зөвлөлтийн археологичид Армены нутаг дэвсгэрт манай эриний өмнөх дөрвөн мянга таван зуун жилийн тэртээ ажиллаж байсан яах аргагүй балар эртний төмөрлөгийн үйлдвэрт малталт хийжээ. Хоёр зуун зууханд металл хайлж түүгээрээ бумба хутга жад сумны зэв бусад зүйлийг хийдэг байжээ. Тэр нь зэс, хар тугалга, цайр, төмөр, алт, магни оролцсон нарийн нийлмэл хайлш юм.

	1938 онд германы археологич Вильгельм Кениг Багдадын дэргэд явуулсан малталтаар гальван элементээс бүтсэн эртний зай гэж болохоор тийм юмыг олжээ. Тэр нь Вольта, Гальвани нар ийм элементийг зохион бүтээхээс бүр өмнө хоёр мянган жилийн тэртээ байсан шүү дээ! Кенигийн олсон гальван зай нь ган зүрхэвчтэй зэс цилиндрээс бүрдэх ажээ. Цилиндрүүдийг өөр хооронд нь өнөө үед ч өргөн хэрэглэж буй хар болон цагаан тугалгыг тэнцүү авч хайлуулж бэлтгэсэн хайлшаар бэхэлжээ. Буурал эртний гайхалтай зохион бүтээсэн тэр зүйл бүр зэвэрсэн байсан гэдэг нь мэдээжийн хэрэг.

	 

	 

	Пирамидад нууц бий юу?

	Өнөөгийн хэн бүхэн бараг мэдэх болсон аварга байгууламж болох египетийн пирамидууд Нил мөрний хөндийд нэг бус мянган жил өнө мөнхийн харуулдаа зогсож буй болно. Заримыг нь тодорхой судлан мэджээ. Нөгөөдүүл нь цагаа хүлээсээр л.

	Уг аварга байгууламжуудыг эзэн хаад фараоны бунхан болгон том том чулуугаар барьжээ. Энд эрдэмтэд соньхон зүйлийг ажиглаж мэдсэн юм. Пирамидын талуудын хэмжээ нь Нарны аймгийн гарагуудын зайны талаар тэр үеийн египетийн бөө нарын мэдэж байсан тэр хэмжээг тодорхой хэмнэгээр илэрхийлэх аж. Пирамид нь тухайн үедээ өвөрмөц одон орны оргил болж байсан гэсэн таамналыг гаргасан юм.

	Ийм аварга пирамидыг хэрхэн барьсан тухайд ширүүн маргаан болж байсан (тэгээд ч ер нь бүр намдчихсан гэж хэлж үл болно). Энд үнэхээрийн нууц юм бий. Наад зах нь эртний египетчүүдийн тээврийн агаад барилга барих боломж пирамидыг өрсөн үхэр чулууны жин хоёрыг жишээд үзэхэд л тодорхой шүү дээ.

	Пирамидыг олон тооны боол энгийн багаж хэрэгсэл, татлага, өнхрүүлэг хэрэглэн амь насаа зориулан босгосон гэдэг үзэл бодлыг баримталдаг тэр хүмүүсийн инженерийн тооцоо нь бас ч учиртай мэт санагдаж болох юм. Хэрэв заяа уг тооцоо нь хэн нэгэн хүнд байдаг сан бол энэ лут том байгууламжийг хүчит техникгүйгээр барих боломж үгүй гэдэгт үнэнхүү итгэдэг орчин цагийн хүмүүсийн жинхэнэ сэтгэцийг эргүүлэхэд тийм ч хүнд хэцүү биш болох нь мэдээж. Тэгээд ч тэр тооцоонд эргэлзэх явдал үгүй болох буй заа.

	1923 оны хавар дэлхийн олон сонинд английн эрдэмтэн Корнарвон Египетэд нас барсан тухай дуулиантай мэдээ нийтлэгджээ. Тэр бээр Картер гэгдэх өөр нэгэн англи хүний хамт Мисирийн хаан Тутанхамоны бунханд малталт хийж байхдаа ертөнцийн мөнх бусыг үзжээ. Сонинд: «Лорд Корнарвон фараоны хараал хүрснээс амь насаа алджээ» гэж нотолж байсан юм.

	Египетийг судлаачид манай эриний өмнөх XIV зууны эхээр байсан хаан Тутанхамоны булшнаас асар их үнэт зүйлс олсон. Тэр дотор Корнарвоныг нас барахаас таван сарын өмнө олдсон фараоны алдар цуутай алтан хэв (нүүрний) ч бий. Энэ бүх хугацаанд эрдэмтэд ажлын явцыг байнга ажиглан хоногоор ч болов холдоогүй юм. Хожим Картер бичсэн нь: 

	 

	«Хамаг ажлаа шувтлаад бунхны гонхонд байх үест бид бүхний санаа сэтгэл ямаршуу байсныг хэлээд яах вэ, гэхдээ л тархи мэдрэл ер бусын тайван биш байсан юм».

	 

	Тэдний сэтгэл санааны их түгшүүр нь гагцхүү хэт туйлдаж ядарсандаа ч биш юм. Гонхноос Тутанхамоны үнэт эд юмсыг олсон тэр төөрөвч рүү орохын тэнд эрдэмтэд 

	 

	«Фараоны амгалан тайван байдлыг алдагдуулсан хэн боловч үтэр түргэн үхэх болно» 

	 

	гэсэн бичигтэй жижиг шавар самбартай тааралдсан ажээ. Эрдэмтэд бас өөр нэгэн заналхийлсэн бичгийг бяцхан хүн хөшөөнөөс олжээ. Түүн дээр: 

	 

	«Би бунханд халдан орсон тонуулчийг албины галаар зайлуулах хүн билээ. Би Тутанхамоны булшийг хамгаалж буй хүн мөн» 

	 

	гэж бичсэн байжээ.

	Корнарвон фараоны бунханд орохдоо айгаагүй нь мэдээж. Гэвч ердөө л хоёрхон хоногийн дараа тэр бээр гэнэт нас барсан юм. Учир иймд тэр үеийн сонинд «Фараоны хараал зүхэл» «Тутанхамоны өш хонзон»-ийн тухай мэдээлэх болсон.

	Сонины энэ мэдээ нь эхнээсээ л уншигчдын анхаарлыг гойд татаж чадаагүй гэдгийг хэлэх хэрэгтэй. Тэгээд ч зарим зүйл нь бүр тодорхой болсон юм. Нас барахынх нь өмнөх өдөр эрдэмтдийг ямар нэгэн амьтан (хорхой шавж) хазсан байна. Тэр нь хортой амьтан байсан бололтой. Бас тэгээд Корнарвон залуу хүн биш Египетийн шинжилгээний ангид явахынхаа өмнө хоёр айхавтар мэс засал хийлгэсэн юм байжээ. Өөрөөр хэлбэл Корнарвон нь ерөөсөө «фараоны хараал зүхэлтэй» холбогдолгүйгээр чухам ерийн үхлээр бие барж болох байдалд байсан гэсэн үг юм. Хэрэв ганцхан Корнарвоны амь насаар хэрэг явдал дууссан сан бол ямар нэгэн дуулиан шуугиан угаас гарахгүй ч байсан байж магад. Ер нь ч пирамидыг судалж байсан хэд хэдэн хүн нас нөгчсөний дараагаар амь алдсан бүхэн нь гэм буруутан болж хувирсан билээ.

	Египетийг судлагч Энгельбах нэгэн бунхны «гонхон»-оос аймаар бичээс байсныг илрүүлжээ: 

	 

	«Сүнс энд ирсэн хүний хүзүүг галуу мэт булга мушгих болно шүү» 

	 

	гэжээ. Тэр бээр бунхан дотор хоёр хүний шарил олсны нэг нь занданшуулсан, нөгөө нь зүгээр байсан. Шалгаж үзэхэд сүүлийнх нь тонуулч байсан нь тодорхой болсон. Үнэт юмс руу сарвайх тэр мөчид хавтгай чулуу нурж түүнийг няц цохисон байна. Ан амьтад агнадаг занга лугаа адилаар тэрхүү урхи ч баарахгүйгээр ажилласан бололтой.

	«Тутанхамоны хараал» идэж үхэгсдийн тоо нэмэгдсээр л. Корнарвоны хэсэгт ажиллаж байсан америк Мэйс, лордыг нас барсны дараахан өвдөж нас нөгчив. Тэр бээр үхэхийнхээ өмнө тамир тэнхээ бүр тасраад гэж үглэдэг байжээ. Шинжилгээний ангийнхан Тутанхамоны шарил орших тэр танхимын орцыг Картер нээх үест Мэйс тусалж байсныг дурсацгааж байлаа.

	Корнарвон Картер нартай хамт ажиллаж байсан археологич, туслагч, ажилчин нийлээд хорин таван хүнээс уван цуварсаар долоо нь нас баржээ.

	Хилэгнэсэн фараоны «хонзон» фараоны булшийг малтахтай ямар ч холбоогүй байсан хүнийг хүртэл өршөөгөөгүй юм. Египетэд ирсэн худалдаа үйлдвэрийн эзэн Вульф саявтар нээгдсэн Тутанхамоны бунхныг үзэхээр шийджээ. Тэр бээр эх орондоо эргэж ирэх зуур усан онгоцон дээр өөд болсон гэнэ.

	Энэ бүх явдлаас үүдэн агийн ёсны өдий төдий жүжиглэл тоглох болсон. Тэр үеийн сонирхогчид эргэлзээтэй шуугианыг далимдуулан юу эс мэдээлэв дээ. Тэр ч атугай ичиж зовохоо больсон мунхруулагчид бүр гаарсан гээч. Эл «донсолгосон» хэрэг явдлыг дөвийлгөн улмаар материалистуудын хүлээн зөвшөөрдөггүй чухам тэр далдын хүчтэй хүн төрөлхтөн энд л учралаа гэдэгт ямар ч эргэлзээ алга даа хэмээн бичиж байсан билээ.

	Сүүлд тэр үл мартагдах хэрэг явдлаас хойш арван зургаан жил болоод жаран долоон насандаа Картер нас барсан. Гэсэн хэдий боловч олноо тархсан цуурхал «фараоны өш хонзонг» дахин дурсахад хүргэсэн болох нь мэдээжийн хэрэг.

	Унгарын эрдэмтэн зохиолч Иштван Рад-Вег энэ бүхнийг өгүүлэн бичсэн нь: 

	 

	«Зуун зууны турш нөлөөлөх тийм хорлолыг (хараал) бий болгох боломжийг Египетийн бөөд өгсөн ямар гэгчийн ид шид байдаг байна даа? Орчин цагийн агийн ёс баримтлагчид ингэж л тайлбарлаж буй болно. Тэдний үгээр бол Египетийн бөө ерөөх буюу хараах нууц увдистай шидтэн байсан гэнэ. Тухайн тохиолдолд булшны хорлол удаан үйлчилгээтэй мина шиг л харийн хүмүүс фараоны амгалан тайвныг алдагдуулах хүртэл зууны турш зүгээр байж байгаад чухам тэрхэн мөчид оньс нь мултарч тэсрэл болсон аж».

	 

	Тэр бээр цааш нь егөөдөнгүйгээр нэмж дурдахдаа: 

	 

	«Энэ явдал хүн төрөлхтний түүхнээ хүмүүс худал үгэнд итгэж байсан анхных нь биш ээ. Юутай ч болов египетийн бөө хорлол гэгчтэй гэхдээ тэнэг мунхаг хорлолтой байж л дээ. Яагаад гэвэл булш бузарлагдах болтол хүлээгээд дараа нь товлосон өш хонзонгоо авна гэдэг тийм ч ухаалаг хэрэг биш юм. Хэрэв английн хоёр археологич Фиваны булшийг малтахаар явсан үе болох 1906 онд тэд хортой шавжаа дайчилсан сан бол бурхныг бузарласан хэрэг ч гарахгүй фараоны шарил ч хэвээрээ үлдэх байсан л даа» 

	 

	гэжээ.

	1962 оны арван нэгдүгээр сард Каирын их сургуулийн анагаах ухааны профессор Эз-эд-дин-Таха египетийн пирамидын музейд ажилладаг археологич ажилтнуудын эрүүл мэндийг удаан хугацаагаар үзэж хянаж байснаа сэтгүүлчдэд мэдээлжээ. Тэр бээр амьсгалын замаар дамжин үрэвсүүлдэг нян тэндхийн хүн бүрийн биед байсныг илрүүлжээ. Эрдэмтэн бас занданшуулсан хүүрээс тийм нянг олсон аж.

	Тэр нянгийн нэг нь аспергилус нигер юм. Профессорын үзэж байгаагаар уг нян гурав дөрвөн мянган жил амьдрах чадвартай юм.

	Тэгэхдээ бусад баримт сэлтийг ч дурсан санацгааж байв. 1956 оны аравдугаар сард маш олон сарьсан багваахай орогнож байсан газрын гүний нэгэн агуйд орсон өмнөд Африкийн хайгуулчин Жен Уаилс хэдэн өдрийн дараагаар ходоод нь өвдөж булчин нь янгинаж хүчтэй дагжих болсон.

	Өвчтөнийг үзэж байсан их эмч саяхан америкийн эмч нар их төлөв агуйд ажилладаг археологичдод тусдаг өвчнийг шинжлэн судалсныг санаад өвчтөний цусыг шинжлүүлэхээр америк нөхдөд илгээжээ. Хариу нь ч түдэлгүй ирсэн. Түүнд 

	 

	«Уаилс өвөрмөц маягийн «агуйн өвчин»-өөр өвджээ. Халдвар тээгч нь сарьсан багваахайн сангаст үрждэг нян юм» 

	 

	гэжээ.

	Профессор Таха бага хурлаа хааж хэлэхдээ:

	 

	«Фараоны хараалыг» жирийн антибиотикоор аргалж болно» 

	 

	гэжээ.

	Жен Уаилсыг эмч нар ч чухамхүү ингэж л эмчилж тэгээд ч антибиотик түүнийг аварчээ. Гагцхүү харамсалтай нь египетийн хаадын бунханд орсон хүмүүс гэнэт үхэж байсан тэр цаг үед зүй ёсны учир шалтгаан нь тайлагдаа ч үгүй антибиотик мэтийн тийн эмчилгээний хүчтэй эм ч байгаагүй буюу.

	
МЭДЛЭГИЙН ХҮЧ

	Үнэмшил үгүй амьдарч болохгүй хэмээн байнга батлан хэлээд байгаа нь үнэн аваас мэдлэгийн агуу хүчинд итгэхээс өөр үнэмшил гэгч байж таарахгүй ээ.

	 

	И. И. Мечников

	 

	И. И. Мечниковын үг үнэн зөв болох нь маргаангүй ээ. Үнэхээрийн үнэмшил гэгч байх ёстой. Үнэмшлийг энгийн ойлголтоор нь авч үзвээс бат тогтсон мэдлэгийн үндсэн дээр бий болох дүгнэлт, санал, таамаглалын үнэнд итгэх явдал болно. Байхгүй юманд ч хүмүүс үнэмшдэг. Гэхдээ энэ нь аливаа илэрхий бодитой юмны үр дагавар, эсвээс тодорхой бус байваас үйл явдлын боломжит хөгжил байж бүрэн болох юм. Ийм үнэмшил манай амьдрал хүмүүсийн олон янз, нэн ярвигтай туршлагад тулгуурлах учиртай. Өөрөөр хэлбэл ийм үнэмшил өнөө биш гэх нь ээ дараа, өнөөдөр биш гэхэд маргааш, маргааш биш бол нөгөөдөр... хэзээд шалгагдана.

	Үүнээс өөр үнэмшил (шүтлэг) бас байх нь үл шалгагдах агаад баримт нотолгоогүй үнэн гэж саначих тийм нь болой. Гол нь тэрийг нотлох гэхийн хэрэг байхгүй, тэглээ ч гэсэн хэрэгсэх ч үгүй билээ. Тэр өөрөө өөртөө үнэн агаад үнэний баталгаа ч болдог. Чухам ийм шүтлэг бол ид шид, мөн бурхан тэнгэр, буг чөтгөр гэх мэт аливаа ер бусын шидтэний үйл хэргийн гайхамшигт л итгэх явдал юм.

	Ид шидэд бишрэх шүтлэгийг хэн нэг нь хаа нэгтэйгээс авчраад хүний ухамсарт хийчихдэг, аль эсвэл тэр төрөлхийн юм даруй мөн гэж сэтгэдэг хүмүүс л гүн төөрөгдөлд ордог учиртай. Мэдлэгийн болоод оюун ухааны чадвар тогтох нь урт удаан үргэлжлэх процесс билээ. Манай өнө эртний элэнц хуланц хөдөлмөрийн ачаар амьтны аймгаас бодитойгоор салж тасарсан мөртөө өөрсдийн хувьд бодлоороо байгалиасаа ангижирч чадаагүй байсан учраас л амьтнаас авхуулаад чулуу хүртэлх хамаг юмыг өөрсөд шигээ амьд мэдрэхүйтэй юм мэт болдог байсан юм.

	Иймээс нийгмийн хөгжил хүн өөрийгөө болоод хүрээлэн буй орчноо танин мэдэх өнө урт замд ид шид, ер бусын чадалд итгэх итгэл зүй ёсных нь дагуул болж байлаа. Гэхдээ хүн ухаарах тусмаа л улам хүчтэй болж тэр хэрээр мухар сүжиг нь багасах болсон. К. Маркс, Ф. Энгельс нар бичихдээ: 

	 

	«Аливаа домог хий бодолд, хий бодлын үр дүнд байгалийн хүчийг бий болгож гэтлэн давж захируулж байдаг. Иймээс байгалийн хүчийг жинхэнэ ёсоор ноёлдог болсон тэр цагт л домог алга болно».

	 

	Ертөнцийг шинжлэх ухааны үүднээс танин мэдэх явц үзэгдлийн мөн чанарт улам бүр гүн нэвтэрч байгаа болно. Хүмүүс өнөөдөр өчигдрөөс их юм мэдэж, маргааш өнөөдөр мэдээгүйгээ мэдэх учиртай. Гэсэн хэдий боловч хүн төрөлхтөн орчлонт ертөнцийн дүр төрхийг бүрэн төгс нээж, үзэгдэл, юмсыг нь танин мэдэх юм үгүй болно гэж хэзээ ч хэлж чадахгүй юм. Хэрэв шинжлэх ухаан ингэж л нотлох юм бол тэр өөрийн харш үзэл болох шашны үзэл санаанд шилжиж, мөн чанар, үзэл бодолд нь ягшмал номлол нэвт шингэх болсныг гэрчлэх буй заа.

	Шинжлэх ухаанд шашны номлодог шигээр тийм хоёр ертөнц гэгч юм байхгүй ээ. Тэрхүү хоёр ертөнц гэгчийн нэг нь танин мэдэж болох дэлхий ертөнц, нөгөө нь хүний оюун ухааны эрхшээлд үл орох бурхны орон (ертөнц) билээ. Гэтэл үнэн хэрэгтээ ганц дэлхий ертөнц байдгийг байгалийн шинжлэл түмэн аргаараа нотолсон шүү дээ. Энэ нь мөнхийн хөдөлгөөнд орших матери юм. Өөрөөр хэлбэл В. И. Лениний тодорхойлсноор 

	 

	«...хүний сэрлээс үл хамааран оршиж, хүний сэрэлд өртөгдөж, бидний сэрлээр хуулбарлан буулгаж тусгаж байдаг» 

	 

	матери билээ.

	Энэ ертөнц нууцаа хэчнээн ч чандлан хадгалавч тэнд судалж тайлбарлаж, танин мэдэж болохгүйгээр зүйл үгүй сэн билээ. Байгаль дэлхий хүмүүст байнга хүнд бэрх зорилт тулгаж түүнийг нь хүн танин мэдэхүйн шинэ шинэ улам боловсронгуй арга, аргачлал хэрэгслийг сэдэж олоод шийдвэрлэх ажээ.

	 

	«Мэдлэг бол хүч»

	 

	Энэ мэргэн үгийг анх хэдэн зуун жилийн тэртээ эхэлсэн хэдий боловч жинхэнэ утга учир нь гагцхүү манай эрин үед л бүрэн дүүрэн тайлагдаж буй учиртай. Чухамхүү мэдлэг эрт үед байсантай жишихэд эрин үеийн хүнийг зүйрлэшгүй хүч чадалтай болгосон шүү дээ. Хүн үнэхээр Агуу хүчтэн болсон.

	ГАЙХАМШГИЙН НЭВТЭРХИЙ ТОЛЬ - 5

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

